
MINUTI

Il-Minuti tal-Laqgħa Nru 53, li saret fis-7 ta’ Mejju 2024, ġew ikkonfermati.

KORRISPONDENZA

IĊ-CHAIRPERSON (Onor. Darren Carabott): Bħala korrispondenza kellna email mingħand l-Uffiċċju Nazzjonali tal-Verifika (NAO) b’risposta għal dak li talab mingħandhom il-Kumitat fil-laqgħa preċedenti. Nirringrazzjahom talli kienu disposti biex fi żmien qasir jibagħtulna lura t-tweġibiet. 

Ngħaddu issa għall-main item fuq l-aġenda.	
			
KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022.

IĊ-CHAIRPERSON: Il-Kumitat kien qabel li għal-lum għandu jtella’ lis-Segretarju Permanenti fil-Ministeru għall-Edukazzjoni, l-Isports, iż-Żgħażagħ, ir-Riċerka u l-Innovazzjoni, sabiex jirrispondi għad-domandi. Għalhekk nibda billi nistieden lilu u lil xi uffiċjali li għandu miegħu sabiex jingħaqdu magħna fuq il-mejda.

Is-Sur Matthew Vella, Segretarju Permanenti fil-Ministeru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni, u s-Sa Rose Marie Mercieca, Director Corporate Services ta’ SportMalta, ħadu posthom madwar il-mejda.
IĊ-CHAIRPERSON:  Domandi?  L-Onor. Alex Muscat. 

ONOR. ALEX MUSCAT: Sur Vella, qabel xejn, nixtieq nibda billi nistaqsik kif tinkwadra eżatt il-funzjoni tal-isport fl-operat tal-Ministeru. Naf li SportMalta – u iktar ‘il quddiem se nkunu qegħdin nistiednu lil SportMalta biex jiġu hawnhekk – hija dik l-entità governattiva li tamministra ħafna min-nefqa tal-Gvern Malti fuq l-isport, imma dan kif jinkwadra fix-xogħol tal-Ministeru? 

IS-SUR MATTHEW VELLA (Segretarju Permanenti fil-Ministeru għall-Edukazzjoni, iż-Żgħażagħ, l-Isport, ir-Riċerka u l-Innovazzjoni): Bħala Ministeru aħna responsabbli mill-isport. Meta nħarsu ftit lejn dan is-settur f’dan il-Ministeru naraw li għandna politika nazzjonali li kienet ġiet imnedija fl-2017 u li għadha għaddejja sal-2027. Din fiha tliet pilastri, l-aspett tal-isport... 

IĊ-CHAIRPERSON: Għandek kopja ta’ din il-politika? 

IS-SUR MATTHEW VELLA: Iva, għandi kopja però għandi xi noti fuqha. Fil-kas inkun nista’ nibagħtilkom kopja.

ONOR. ALEX MUSCAT: Forsi nistgħu nsibuha online? 

IS-SUR MATTHEW VELLA: Iva, tinsab online.  Jekk tfittxu National Policy for Sports in Malta and Gozo 2017-2027 tkunu tistgħu ssibuha. 

IĊ-CHAIRPERSON: Qed ngħid hekk mhux għall-finijiet ta’ aċċessibilità imma biex ikunu parti mill-dokumentazzjoni tal-Kumitat.  Sur Vella, tista’ tkompli. 

IS-SUR MATTHEW VELLA: Din il-politika fiha tliet pilastri. L-ewwel pilastru huwa ddedikat jew iffukat fuq l-aspett tal-isport u l-edukazzjoni, it-tieni pilastru jitkellem fuq il-parteċipazzjoni fl-isport, u t-tielet pilastru jitkellem fuq l-isport u l-industrija. Ħafna drabi, meta nitkellmu fuq l-aspett sportiv, jew fuq l-isport anke mil-lenti ta’ amministrazzjoni pubblika, dejjem kien hemm it-trend jew il-perspettiva li nħarsu lejn l-aspett tal-isport allaċċjat biss mal-edukazzjoni u mal-aspett kulturali. Illum, meta wieħed janalizza dokumenti tal-Unjoni Ewropea (UE), kif ukoll letteratura f’dan is-settur, jifhem kif l-aspett tal-isport huwa ħafna aktar wiesa’ mill-aspett edukattiv, li huwa importanti u kruċjali ħafna, u l-aspett kulturali. Dan għax hawnhekk qed nitkellmu fuq l-isport mill-element ta’ lifestyle, u allura l-aspett tas-saħħa tal-bniedem u li individwu jkun qed jipparteċipa b’mod attiv. Tajjeb li nħarsu lejn l-aspetti tal-isport bħala tema li tgħaqqad lil pajjiżi differenti, u lil nies b’opinjonijiet u ħsebijiet differenti li, fl-aħħar mill-aħħar, jipparteċipaw u jikkompetu b’mod attiv fis-soċjetà. Però, meta nħarsu lejn l-aspett tal-isport mill-pilastru tal-parteċipazzjoni, naraw li hemm livelli differenti ta’ parteċipazzjoni, fost l-oħrajn il-parteċipazzjoni f’livell ta’ amateur, il-parteċipazzjoni b’mod professjonali, il-parteċipazzjoni f’kompetizzjonijiet fil-qasam taż-żgħażagħ, u l-parteċipazzjoni għax dak li jkun ikun irid iżomm ħajja sana. 

Illum nitkellmu ħafna fuq l-aspett ta’ wellbeing li, fl-opinjoni tiegħi, huwa element kruċjali anke fejn jidħol l-aspett ta’ persuna ħolistika u l-persuna fiċ-ċentru. Barra minn hekk, meta nħarsu lejn din il-politika naraw li hija politika li tħares lejn l-element ta’ kif l-isport jista’ jagħti kontribut dirett lejn tkabbir ekonomiku, kemm mill-aspett ta’ turiżmu kif ukoll mill-aspett ta’ żvilupp ġdid f’dak li għandu x’jaqsam ma’ impjiegi. 

Aħna, bħala Ministeru, għandna ħidma għaddejja anke allaċċjata ma’ din l-istess politika. Se nuża l-istess pilastri biex l-argument li qed nibni jkun strutturat fuq dokument li qed jiġi implimentat. Jekk inħarsu lejn l-iskejjel naraw li l-ewwel aspett huwa dak ta’ edukazzjoni. L-aspett fiżiku minn dejjem kien prattikat fl-iskejjel. Bħalissa għandna għaddejja diskussjoni dwar jekk għandniex bżonn li dak l-aspett inżiduh, u jekk għandniex bżonn inżiduh biss fl-aspett ta’ matul il-ġurnata jew anke fil-programmi differenti wara l-ħin tal-iskola. Hawnhekk m’iniex qed nitkellem fuq kompetizzjonijiet, imma qed nitkellem fuq li nikkreaw mentalità li persuna tkun attiva u tieħu ħsieb lilha nnifisha, u li anke jiġu esplorati d-dixxiplini differenti. Ħafna drabi nitkellmu fuq sports li jkun l-aktar popolari, imma meta llum inħarsu lejn il-firxa kbira ta’ sports li jeżisti naraw it-talent li jeżisti. L-isport fih elementi kruċjali u importanti ħafna fil-ħajja tal-bniedem, fosthom l-aspett li tikkomunika, li taħdem f’team, li jkollok id-dixxiplina, u li tikkoordina ma’ ħaddieħor.  U fl-iskejjel qegħdin naraw dawn l-aspetti.

Qegħdin naraw ukoll li nagħmlu bidla – u fil-fatt se nallaċċja dan kemm ma’ din il-politika kif ukoll ma’ strateġija ġdida li se nkunu qed inħabbru l-ġimgħa d-dieħla, li hija l-Istrateġija Nazzjonali fil-Qasam tal-Edukazzjoni – fil-ħsieb minn inizjattivi għall-programmi. Inizjattiva għandha potenzjal, tikkrea, tagħmel xi ħaġa, imma mbagħad il-follow up..., mentri programm taf fejn qed jibda, huwa bbażat fuq l-evidenza, huwa bbażat fuq l-aspett li wieħed għamel il-monitoraġġ u li fih stess iddaħħal mekkaniżmi ta’ monitoraġġ u evalwazzjoni, għandek viżjoni ċara ta’ fejn qiegħed u fejn tixtieq tasal. Ħalli nagħti ftit eżempji tanġibbli. 

Waħda mill-miżuri li qed naħdmu fuqha hija li nżidu l-ħin tal-attivitajiet fiżiċi fl-iskola, u qegħdin nagħmlu dan billi, minflok morna nippruvaw nimponu, ikkreajna djalogu fost l-istakeholders. Jien nemmen bis-sħiħ li meta wieħed ikun qed jitkellem fuq l-element ta’ trasformazzjoni, ma jfissirx li jmur u jimponi imma jmur u jikkrea sens ta’ ownership. Hawnhekk se nżid l-element ta’ komunità, u kemm huwa importanti li mal-aspett sportiv ngħaqdu l-aspett tal-komunità. U se nibda minn xi ħaġa li hija verament sempliċi. Aħna għandna binjiet kważi f’kull belt u raħal; qed nitkellmu fuq 107 skejjel. Għaddejjin b’ħidma u qed naħdmu ma’ NGOs u entitajiet differenti biex dawn il-binjiet ma jiffunzjonawx biss bejn it-8.00 a.m. u t-3.00 p.m. imma biex ikun hemm aċċess, u fil-fatt fl-aħħar ġimgħat rajna li jkun hemm updated policy li tirrifletti l-bżonnijiet tas-soċjetà li qed tevolvi, sabiex nassiguraw li dawn il-binjiet ikunu jistgħu jiġu aċċessati mill-kunsilli lokali. Dan għaliex l-iskola m’għandhiex tkun il-binja fiżika, imma l-kunċett ta’ skola u edukazzjoni għandu jkun ħafna aktar wiesa’ u kull sport huwa mekkaniżmu kif tista’ tgħaqqad il-komunità, kif tista’ tagħmel dak li ngħidulu community development. 

Jiena nemmen bis-sħiħ li permezz tal-isport u permezz ta’ dawn il-faċilitajiet li qegħdin nirrilaxxaw f’idejn NGOs differenti, flimkien ukoll ma’ kunsilli lokali differenti, u anke permezz ta’ shift mill-inizjattivi għall-programmi, inkunu qegħdin nibagħtu messaġġ ħolisitku li l-binja mhux tispiċċa tintuża malli tispiċċa l-iskola imma tibqa’ tintuża b’mod ħolistiku. Hawnhekk qed immorru wkoll ‘il bogħod minn ċerta perċezzjoni. Meta konna żgħar konna nisimgħu: kemm se tibqa’ tipparteċipa f’attivitajiet differenti? Meta se tistudja? Illum nafu li meta jkollok bilanċ tajjeb, meta qed tipparteċipa f’attivitajiet tajbin, meta qed tipparteċipa b’mod sħiħ fl-aspett extra kurrikulari u żżomm bilanċ u tagħmel ippjanar, wieħed ma jkunx qed ifixxkel lil ieħor. 

Meta ngħaddu għat-tieni pilastru, jiġifieri l-aspett ta’ parteċipazzjoni, qed naraw inizjattivi li jħarsu lejn it-tfal sa minn meta jkunu ta’ età żgħira u qed niffukaw fuq element ta’ kordinazzjoni fiżika, bħal kif bniedem jimxi jew jiġri. Naħseb din hija xi ħaġa li ilna nitkellmu fuqha bħala pajjiż u xi ħaġa li b’mod attwali qegħdin nimplimentaw f’fażijiet biex din il-bidla tkun qed isseħħ b’mod kostruttiv. 

Mill-aspett ta’ kif għandna ninkoraġġixxu liż-żgħażagħ fl-isport, qed naraw li hemm ċerti diffikultajiet. Meta nħarsu lejn l-istatistika u nħarsu lejn il-kunċett tal-obeżità qed naraw li rridu nindirizzaw din id-diffikultà, flimkien mal-kollegi tagħna mill-Ministeru għas-Saħħa, fejn il-messaġġ huwa li aħna, bħala amministrazzjoni pubblika, qed naħdmu b’mod integrat, b’mod li mhux għax dik l-area mhijiex tiegħi ma tinteressanix, għax fl-aħħar  mill-aħħar aħna servizz pubbliku wieħed, irridu naħdmu fl-aħjar interess taċ-ċittadini tagħna, u hemmhekk qegħdin nindirizzaw dan l-element. 

Kunċett ieħor li, fl-opinjoni tiegħi, huwa kruċjali ħafna huwa fejn għandu x’jaqsam l-aspett tal-inklużjoni.  Kultant, fil-passat ma tantx konniex naraw il-correlation tal-isport u l-inklużjoni, però llum din hija correlation b’saħħitha ħafna, mhux biss f’Malta imma fl-Ewropa u b’mod internazzjonali. Anke meta nitkellmu fuq l-aspett ta’ inklużjoni – u hawnhekk se nidħol b’eżempji tanġibbli tal-paralympics u l-ispecial olympics – matul dawn l-aħħar snin qed naraw inizjattivi u għajnuniet differenti li qed jaslu għand l-individwu.  Anke meta tiltaqa’ mal-ġenituri tista’ tara kemm dawn iħossuhom proud li jaraw lit-tfal tagħhom jilħqu l-ħolm tal-ħajja tagħhom. Kemm hija xi ħaġa sabiħa li permezz tal-isport, meta tempatizza, tidħol fiż-żarbun ta’ dawk il-ġenituri u tara kif minn ċerti diffikultajiet qed joħroġ il-potenzjal, li dawn it-tfal qegħdin jipparteċipaw b’mod sħiħ, qegħdin iħallu l-input tagħhom u qed ngħinuhom biex iħossuhom, mhux integrati imma inklużi. U hawnhekk qed nuża l-kelma inklużjoni bi skop għax l-inklużjoni  hija totalment differenti mill-aspett ta’ integrazzjoni. 

Imbagħad, fejn jidħol l-element tal-isport f’livell ta’ amateur qed naraw l-għajnuniet lill-indivdiwi differenti u lill-clubs differenti u anke l-mod ta’ kif dawn l-għajnuniet jgħaddu through SportMalta. Bħala Ministeru aħna responsabbli mill-aspett tal-politika, u allura aħna l-owners ta’ dan id-dokument, filwaqt li SportMalta hija dik l-entità governattiva li tkun qiegħda timplimenta l-politika li toħroġ mill-istess dokument. 

IĊ-CHAIRPERSON: L-Onor. Alex Muscat. 

ONOR. ALEX MUSCAT: Min jagħmel il-monitoring biex jara li l-istrateġija għall-isport, li kont qed tirriferi għaliha, qiegħda tiġi implimentata?  Intom jew SportMalta? 

IS-SUR MATTHEW VELLA: Aħna, bħala Ministeru għadna kemm evolvejna direttorat ġdid li jiffoka fuq l-aspett ta’ monitoraġġ u evalwazzjoni. Pereżempju, f’din l-istrateġija, għal kull subteam hemm numru ta’ targets u allura dan id-direttorat se jkun responsabbli mill-evalwazzjoni. Meta niġu għal-implimentazzjoni, SportMalta tieħu ħsieb, kemm l-aspett tal-iżvilupp ta’ proġetti kapitali kif ukoll it-tmexxija ta’ skemi differenti. 

ONOR. ALEX MUSCAT:  L-istrateġija tidħol fid-dettall fuq in-nefqa f’dak li għandu x’jaqsam ma’ kapital? 

IS-SUR MATTHEW VELLA: L-istrateġija titkellem dwar kif għandu jkun hemm investiment meħtieġ, li jirrifletti r-realtà anke fl-aspett sportiv, imbagħad ikun hemm l-allokazzjoni meħtieġa. Jien ġibt miegħi xi numri fejn tindħol in-nefqa... 

ONOR. ALEX MUSCAT: Kont se nistaqsik dwarhom. 

IS-SUR MATTHEW VELLA: Fil-fatt, jekk inħarsu ftit lejn in-nefqa globali, jiġifieri l-line items li jiġu allokati fil-Budget, bejn l-2020 u l-2024, naraw li kien hemm nefqa ta’ €85 miljun, liema ċifra ma tinkludix attivitajiet li ġew minn fondi tal-UE. Pereżempju, SportMalta kull sena titteppja €160,000 għall-programm “Be Active” li jsir kull Ottubru, u hemm ukoll numru ta’ fondi li ġew allokati min-National Development and Social Fund (NDSF).  Allura meta tiġbor dawn l-ammonti kollha issib li jammontaw għal €124 miljun. 

ONOR. ALEX MUSCAT: It-€38 miljun x’inhuma? 

IS-SUR MATTHEW VELLA: Fondi li ġejjin mill-NDSF. 

ONOR. ALEX MUSCAT: U l-€85 miljun huma mill-fond konsolidat. 

IS-SUR MATTHEW VELLA: Hekk hu, fejn allura hemm l-aspett ta’ programmes and initiatives, government entities, u kapital. 

IĊ-CHAIRPERSON:  Minn fejn qed tikkwota, jekk jogħġbok? 

IS-SUR MATTHEW VELLA: Qed nikkwota mill-financial estimates tal-2020, 2021, 2022, 2023 u  2024.  F’dawn is-snin kien hemm perjodu fejn l-isport ma kienx jaqa’ taħt il-Ministeru għall-Edukazzjoni imma kien jaqa’ taħt il-Ministeru għall-Inklużjoni.

IĊ-CHAIRPERSON: Tkun tista’ tesebixxi dan l-elenku?  

IS-SUR MATTHEW VELLA:  Mela le, imma l-kopja li għandi hawnhekk fiha n-noti tiegħi.

IĊ-CHAIRPERSON:  M’hemmx għalfejn illum. Fil-kas issir nota biex jiġu esebiti l-financial estimates li qed tikkwota minnhom. 

ONOR. GRAHAM BENCINI: Dawn il-€85 miljun qegħdin fl-accounts ta’ SportMalta? 

IS-SUR MATTHEW VELLA: Le, għax hawnhekk qed nitkellmu fuq numru ta’ inizjattivi li jaqgħu taħt il-Ministeru bħal, pereżempju, l-ischolarship schemes u n-National Sports School.  Jiġifieri din hija n-nefqa globali. Jien ħarist lejn l-items kollha li jaqgħu taħt il-Ministeru fejn jidħol sport. 

ONOR. CLAUDETTE BUTTIGIEG: Jiġifieri jinkludu anke l-pagi? 

IS-SUR MATTHEW VELLA: Iva. Għalhekk semmejt il-government contributions. 

IĊ-CHAIRPERSON: Huwa possibbli li jkollna breakdown ta’ dawn iċ-ċifri? 

IS-SUR MATTHEW VELLA: Iva, mela le. 

ONOR. ALEX MUSCAT: Dawn l-€85 miljun huma fuq…? 

IS-SUR MATTHEW VELLA: Il-€85 miljun huma tal-ħames snin mill-fond konsolidat, li allura jinkludi l-programmes and initiatives u l-government entities. Tinsewx li meta hemm SportMalta, il-flus ikunu allokati taħt “government entities”.  Taħt is-subvention ikun hemm l-aspett li SportMalta tieħu ħsieb l-operat u s-salarji, u anke l-aspett tal-kapital.  Meta wieħed jgħaqqad dan kollu jiġu €85 miljun, imbagħad hemm l-NDSF funds li huma €38 miljun, u għal “Be Active” hemm total ta’ €800,000 fuq ħames snin, li b’kollox jiġu jammontaw għal €124,007,000. 

IĊ-CHAIRPERSON: Sadanittant għamilna kopja tal-istrateġija li semmejtilna u nitolbok tikkonferma li hija dik li kont qiegħed tirriferi għaliha inti. 

IS-SUR MATTHEW VELLA: Nikkonferma. 

IĊ-CHAIRPERSON: Fil-kas mela tista’ tifforma parti mill-atti. 

ONOR. ALEX MUSCAT: Ħalli nistaqsik ftit fuq il-financing. Inti għedtilna li mill-NDSF jgħaddu €38 miljun. Tista’ tgħidli liema huma l-proġetti li tiffinanzja l-NDSF? 

IS-SUR MATTHEW VELLA: Meta nitkellmu fuq NDSF, inkunu qegħdin nirriferu għal-Logħob tal-Pajjiżi ż-Żgħar - €4.9 miljun, ir-racing track - €18 miljun, proġett allokat lill-Malta Football Association (MFA) - €10 miljun, u skema ġdida li se tkun qed tibda - €5.1 miljun. Din l-iskema, li diġà ssemmiet f’livelli differenti, se tkun assistenza diretta għall-elite athletes f’dak li għandu x’jaqsam ma’ taħriġ, safar u support services.  Meta wieħed jgħodd dawn iċ-ċifri jasal għall-ammont ta’ €38 miljun. 

IĊ-CHAIRPERSON: Jiġifieri inti dejjem qed tikkwota l-estimi? 

IS-SUR MATTHEW VELLA: Le, hawnhekk il-mistoqsija kienet fuq l-NDSF. 

IĊ-CHAIRPERSON: Però, qabel kont qed tikkwota l-estimi. 

IS-SUR MATTHEW VELLA: Iva, qabel kont qed nikkwota l-estimi. 
IĊ-CHAIRPERSON: Jiġifieri qbadt l-estimi tal-budgets... 

IS-SUR MATTHEW VELLA: Iva, qbadt l-estimi tal-Budgets u tajt il-voti li għandhom x’jaqsmu ma’ dan il-qasam u... 
 
IĊ-CHAIRPERSON: U bħala actual? 

IS-SUR MATTHEW VELLA: Aħna ħdimna fuq dan. 

IĊ-CHAIRPERSON: Għandkom iċ-ċifri actual? 

IS-SUR MATTHEW VELLA:  Irid isir eżerċizzju.

IĊ-CHAIRPERSON:  Jekk hu possibbli jkollna l-actual, u dejjem qed nitkellmu fuq l-aħħar ħames snin. 

IS-SUR MATTHEW VELLA: Iva. 

ONOR. ALEX MUSCAT:  Il-€85 miljun kif jikkumparaw bħala nefqa fuq sport mal-ħames snin ta’ qabel? 

IS-SUR MATTHEW VELLA: Forsi jkun tajjeb jekk nagħti l-breakdown għal kull sena f’dawn l-aħħar ħames snin.  Fl-2020 kien hemm allokati €10 miljun, fl-2021 kienu ġew allokat €14-il miljun, fl-2022 ġew allokati €23 miljun - hemmhekk il-pajjiż kien qiegħed fir-run up biex ilesti l-proġetti u l-ħidma tiegħu għal-Logħob tal-Pajjiżi ż-Żgħar – fl-2023 ġew allokati €19-il miljun – hemmhekk kien hemm it-tkomplija u l-actual Logħob tal-Pajjiżi ż-Żgħar – u fl-2024 kien hemm allokazzjoni ta’ kważi €18-il miljun. 

ONOR. ALEX MUSCAT:  Tista’ tgħidilna kif dawn iċ-ċifri jikkumparaw mal-ħames snin ta’ qabel? 

IS-SUR MATTHEW VELLA: M’għandix hawnhekk, imma nista’ nipprovdi analisi. 

IĊ-CHAIRPERSON: Estimi jew actual? 

ONOR. ALEX MUSCAT: L-actuals. 

IS-SUR MATTHEW VELLA: Ikun irid isir eżerċizzju. 

IĊ-CHAIRPERSON: Mela qed nitkellmu fuq l-aħħar għaxar snin. 

ONOR. ALEX MUSCAT: Ovvjament il-mistoqsija hija biex naraw il-ħames snin li għaddew kif jikkumparaw mal-ħames snin ta’ qabel. 

IĊ-CHAIRPERSON:  Mela t-talba se tiġi riformata mill-aħħar ħames snin għall-aħħar għaxar snin. Inkunu rridu l-actual figures u l-breakdown tagħhom, jekk jogħġbok. 

ONOR. ALEX MUSCAT: Semmejt il-“Be Active”, li onestament ma nafx x’inhu. 

IS-SUR MATTHEW VELLA:  Tkun tista’ tispjegalkom aħjar dwar dan is-Sa Mercieca.

IS-SA ROSE MARIE MERCIECA (Director Corporate Services, SportMalta): F’dawn l-aħħar għaxar snin, mhux f’Malta biss imma fil-bqija tal-EU, mill-istatistiċi li ħarġu nħass il-bżonn li ssir xi ħaġa at an EU level biex in-nies jibdew jiċċaqilqu aktar, u ħarġu b’din l-inizjattiva li jisimha “Be Active”. Ġiet imnedija l-European Week of Sport li l-għajta tagħha hija “Be Active”. Dan kollu huwa minħabba li n-nuqqas ta’ attività fiżika leads to non-communicable diseases. Jiġifieri hemm bżonn li wieħed jagħmel health enhancing physical activity, u l-isport jista’ jkun mod kif tista’ tiċċaqlaq, imma mhux biss, għax anke, pereżempju, li titla’ t-taraġ jew li timxi u żżomm ruħek attiv huwa mod tajjeb. L-iskop huwa li meta inti qed tagħmel dawn l-attivitajiet marbutin ma’ din l-inizjattiva, eventwalment, minħabba li it prevents non-communicable diseases, tiffranka l-flus fejn jidħol public health għax ‘il quddiem hopefully ma jkunx hemm bżonn li jintnefqu flus fuq mard tal-qalb u tad-diabete fost l-oħrajn, u allura indirettament, apparti li qegħdin nirċievu dawn il-fondi mill-EU biex nagħmlu dawn l-attivitajiet qegħdin niffrankaw l-ispiża għall-Gvern fuq dawn in-non-communicable diseases. Jiġifieri hemm ripple effect. 

IĊ-CHAIRPERSON: Kemm ilha? 

IS-SA ROSE MARIE MERCIECA: Din ilha għaxar snin. SportMalta ilha tieħu sehem mill-bidu. 

IĊ-CHAIRPERSON: Għaxar snin minn meta ġiet inizjata on an EU level. 
IS-SA ROSE MARIE MERCIECA: Eżattament. SportMalta hija l-co-ordinating body tagħha, bdiet b’€60,000 fis-sena bħala fondi u llum qegħdin inlaħħqu l-€160,000 kull sena, liema fondi jingħataw kull sentejn.

IĊ-CHAIRPERSON: U l-fondi minn fejn jiġu? 

IS-SA ROSE MARIE MERCIECA: Mill-UE. 

ONOR. CLAUDETTE BUTTIGIEG: Ta’ liema età hi l-parteċipazzjoni fil-“Be Active”? 

IS-SA ROSE MARIE MERCIECA: Din hija għal kulħadd, jiġifieri nibdew minn età żgħira u nibqgħu sejrin sal-anzjani. Fil-fatt norganizzaw attivitajiet apposta għall-anzjani u nippruvaw nilħqu setturi differenti, għax hemm setturi differenti li aħna obbligati nidħlu fihom permezz tal-komunità, ta’ outdoor activities, ta’ żfin, ta’ fitness, eċċ. Hemm sett ta’ targets li obbligati nilħqu. 

ONOR. CLAUDETTE BUTTIGIEG: Rajtu xi effett b’rabta man-non-communicable diseases? 

IS-SA ROSE MARIE MERCIECA: Aħna jkollna l-aktar aċċess għal min qed jiċċaqlaq. Il-Eurobarometer  tal-2014 kien jgħid li 75% taċ-ċittadini Maltin ma kenux jagħmlu attività fiżika. M’hemmx provi li l-European Week of Sport, il-“Be Active” serviet għalhekk, imma ż-żmien jikkonċidi. Fl-2018, il-75% saru 56%, u fl-2022 saru 31%, jiġifieri f’għaxar snin kien hemm qabża minn 75% għal 31%. Meta tqabbel dawn iċ-ċifri ma’ dawk tal-pajjiżi l-oħra tal-UE issib li filwaqt li fil-pajjiżi l-oħra Ewropej ir-rata qiegħda tiżdied ftit, tagħna qiegħda tinżel, jiġifieri hemm qabża pożittiva. 

IĊ-CHAIRPERSON: Hemm xi studji jew rapporti dwar dan? 

IS-SA ROSE MARIE MERCIECA: Iva, il-Eurobarometer. 

IĊ-CHAIRPERSON: Mela nitlobkom sabiex tissottomettuhomlna ħalli l-Kumitat ikollu kopja tagħhom. 

L-Onor. Amanda  Spiteri Grech. 

ONOR. AMANDA SPITERI GRECH: Jien nixtieq ngħid li s-servizz tal-“Be Active” użawh uliedi u użajtu anke jien u nista’ ngħid li huwa verament xogħol tajjeb ħafna u huwa qrib lejn il-komunità, jiġifieri hija ħaġa sabiħa ħafna. Xtaqt issa nagħmel domanda.  Xi ftit tal-ġimgħat ilu dan il-Kumitat kien qiegħed jiddiskuti rapport tal-Awditur Ġenerali dwar l-obeżità.  Ilkoll nafu bl-impenji li għandhom il-ġenituri biex wara l-iskola jwasslu lit-tfal biex jattendu għal  attivitajiet sportivi u attivitajiet oħrajn. Jistgħu dawn jitwaħħdu mal-attivitajiet tal-iskola, jew inkella jsiru eżatt wara l-ħin tal-iskola biex il-ġenituri ma jkollhomx dak l-intrigu li jridu jwasslu lit-tfal? 

IS-SA ROSE MARIE MERCIECA: Fil-fatt, l-istess studju pprova jidentifika ċ-challenges, fil-fatt dawk li qed issemmi inti, u anke x’inhuma l-opportunitajiet, u SportMalta qed taħdem fuq dawn iż-żewġ binarji, għax iċ-challenges huma l-ħin u l-postijiet fejn ikunu qed isiru dawn l-attivitajiet. Aħna identifikajna żewġ postijiet fejn dak li jkun ikun ħafna fihom, u bdejna inizjattiva “Let’s Move Malta” li wkoll għandha x’taqsam mal-“Be Active”. Iż-żewġ postijiet li n-nies ikunu ħafna fihom huma l-iskola u l-post tax-xogħol, u allura qbadna dawn iż-żewġ postijiet u se nibdew naħdmu fuqhom. Fil-fatt, applikajna għall-fondi Ewropej, għalkemm għadu ma ħariġx ir-riżultat, sabiex inkunu nistgħu nibdew naħdmu fuq dawn iż-żewġ postijiet. Qbadna wkoll tliet setturi li huma daqsxejn fil-periferija – din diġà ppruvajniha s-sena l-oħra – li huma n-nies li huma bi bżonnijiet speċjali, l-anzjani – u fil-fatt żorna djar tal-anzjani – u n-nies li kienu jabbużaw mis-sustanzi u qegħdin jieħdu l-kura.  Jiġifieri qegħdin nużaw iż-żewġ postijiet fejn l-aktar ikun hemm nies, u qegħdin ukoll nippruvaw insibu modi kif immorru għand it-tliet setturi l-oħra li huma fil-periferija ħalli nagħmlulhom attività fiżika. 

ONOR. AMANDA SPITERI GRECH: L-anzjani kemm jieħdu sehem attiv fiha? 

IS-SA ROSE MARIE MERCIECA: Is-sena l-oħra morna ir-Residenza ta’ San Vinċenz de Paule (SVPR) u sibna li hija challenging ħafna.  Jien ma nafx kemm intom midħla tal-postijiet, imma meta mqabbel ma’ djar ta’ anzjani oħra, SVPR hija fejn l-aktar li għandhom nuqqas ta’ mobilità. Tiskanta, and I was surprised myself, kemm ħadu gost li mar xi ħadd jarahom, u ppruvaw ħafna. Naturalment tipprova tagħmel affarijiet addattati b’nies esperti apposta fil-qasam, u r-rispons kien tajjeb ħafna. 

IĊ-CHAIRPERSON: L-Onor. Sammut Hili. 

ONOR. DAVINA SAMMUT HILI: Min-naħa tiegħi xtaqt nistaqsi dwar il-faċilitajiet. Nafu li nfetħu diversi faċilitajiet, anke bi tħejjija għal-Logħob tal-Pajjiżi ż-Żgħar.  X’qed nagħmlu sabiex inroddu lura lill-komunità inġenerali?  Jiġifieri l-pubbliku inġenerali, jista’ jieħu sehem b’mod attiv fil-faċilitajiet li nfetħu apposta għall-benefiċċju tal-isportivi?  Għax aktar ma jkun hemm faċilitajiet state of the art l-atleti iktar se jkollhom riżultati pożittivi. 

ONOR. ALEX MUSCAT: Sa Mercieca, qabel ma tirrispondi għal din id-domanda xtaqt nagħmillek domanda oħra dwar il-“Be Active”. Din hija marbuta ma’ xi sport partikolari, jew ma’ kull sport? 

IS-SA ROSE MARIE MERCIECA: Hija marbuta ma’ kull sport u anke ma’ attività fiżika, bħall-fitness.  Aħna nħeġġu lin-nies biex jiċċaqilqu. 

IĊ-CHAIRPERSON: Is-Sur Vella biex jirrispondi l-mistoqsija tal-Onor. Sammut Hili. 

IS-SUR MATTHEW VELLA: Xtaqt nelenka lista ta’ proġetti differenti li SportMalta ħadmet, jew qed taħdem, fuqhom, u se naqsamha fuq żewġ binarji. Bejn l-2017 sal-lum SportMalta  ħadmet fuq numru ta’ proġetti, fosthom l-upgrade tal-Kottonera Sport Complex, il-Birżebbuġa Football Stadium, il-Marsascala Football Stadium, in-National Pool upgrade, l-istadium tal-atletika l-Marsa, l-isnooker academy, il-Birżebbuġa Waterpolo Pitch, il-Basketball Pavilion, is-Sirens Pool, il-Marija Assunta Football Ground, il-Verdala Football Ground, ir-Wrestling Centre tan-Naxxar, il-Marsa Multiple Purpose Centre, il-Handball Pavilion, il-Malta National Shooting Range Ta’ Kandja, u l-indoor pool. 

IĊ-CHAIRPERSON: Il-maintenance tagħhom huwa f’idejkom ukoll? 

IS-SUR MATTHEW VELLA: Iva. 

IĊ-CHAIRPERSON: Però hemm minnhom, fosthom il-ground ta’ Marija Assunta, li għandu bżonn ta’ maintenance bħalissa għax ma tantx huwa fi stat... Qed nistaqsik għax  inzertajt li lqatt wieħed minnhom li naf xi ftit fuqu. (Interruzzjonijiet)
IS-SUR MATTHEW VELLA: In-Naxxar għad irrid insemmih, għax għandi lista, imma ħa nwieġeb lill-President. 

IĊ-CHAIRPERSON:  Skużani li nterrompejtek. 

IS-SUR MATTHEW VELLA: Ma jimpurtax. Il-Gvern jagħmel investiment kapitali, u semmejt lista sħiħa li t-total tagħhom huwa €60 miljun, li allura huwa investiment dirett fl-aspett ta’ faċilitajiet ġodda. Kif qed taraw semmejt sports differenti, mill-aspett ta’ wrestling għall-aspett ta’ handball, jiġifieri mhux biss football, għax ħafna drabi nitkellmu fuq il-football imma hawnhekk qed naraw li qed jintlaqtu komunitajiet sportivi differenti. Numru minn dawn tkun qed iġġestihom SportMalta stess, u allura tkun qed tieħu ħsieb il-manutenzjoni tagħhom. Pereżempju, il-handball pavilion li hemm fl-iskola ta’ Marija Assunta, huwa eżempju ta’ kif SportMalta qed taħdem id f’id mal-associations. Li qed ngħid huwa li inti għandek aġenzija tal-Gvern li għamlet l-investiment, imma mbagħad qed taħdem id f’id ma’ associations sportivi, jiġifieri mhux biss għamiltilhom kumpless imma qed taħdem id f’id magħhom, qed tikkoordina magħhom u qed tagħtihom is-sapport neċessarju biex tgħin lil dak l-isport partikolari. 

IĊ-CHAIRPERSON: Jiġifieri wara li l-Gvern jagħmel dik in-nefqa kapitali, ir-responsabilità tal-maintenance tagħhom taqa’ taħt SportMalta. Hux hekk? 

IS-SA ROSE MARIE MERCIECA: Mhux ta’ kollha. Pereżempju, is-Segretarju Permanenti semma l-handball pavilion, li huwa parti mill-kumpless li hemm fl-iskola ta’ Marija Assunta. Dak jaqa’ taħt SportMalta, bnietu Sport Malta bil-ħaddiema tagħha u jiġi manned ukoll minn SportMalta. 

IĊ-CHAIRPERSON: U l-maintenance issir ukoll minn SportMalta? 

IS-SA ROSE MARIE MERCIECA: Iva, anke l-maintenance issir minn SportMalta.  Hemm mbagħad faċilitajiet oħrajn fejn nidħlu f’agreement ma’ associations jew federations, nagħmlulhom upgrade tal-faċilità imma t-tmexxija mbagħad tkun f’idejhom. 

IĊ-CHAIRPERSON: Jiġifieri qed nitkellmu dwar NGOs? 

IS-SA ROSE MARIE MERCIECA: Assoċjazzjonijiet jew federazzjonijiet sportivi, jew clubs. 

IĊ-CHAIRPERSON: Jiġifieri dawk li m’għandhom ebda relation mal-Gvern ma jaqgħux taħt il-kappa tagħkom.

IS-SA ROSE MARIE MERCIECA:  Le.

IĊ-CHAIRPERSON:  U infurzar fuq dawk isir, jew inkella tingħata għajnuna? 

IS-SA ROSE MARIE MERCIECA: Ikun hemm kuntratti li jridu jiġu rispettati, u apparti minn hekk, minn żmien għal żmien joħorġu skemi fejn jitolbu l-għajnuna. 

IĊ-CHAIRPERSON: U l-għażla biex isiru dawn il-kuntratti ta’ manteniment eċċ., hija waħda diskrezzjonali għall-Ministeru jew għal SportMalta? Kif jintgħażlu? 

IS-SA ROSE MARIE MERCIECA: Ħafna minnhom bħal, pereżempju, football grounds eċċ., kienu mogħtija b’renta għax is-sistema kienet hekk, u l-ġodda bħal, pereżempju, l-handball pavilion, il-Kottonera Complex u n-National Pool, inbnew dan l-aħħar u ma sarx agreement biex jagħmlu l-maintenance huma, imma baqgħu ta’ SportMalta u qed tieħu ħsiebhom SportMalta. 

IĊ-CHAIRPERSON: Jekk jien għamilt proġett u hemm assoċjazzjoni li hija interessata li tidħol għalih, il-Ministeru jew SportMalta kif se jagħżlu ma’ liema assoċjazzjoni se jkun qiegħed jaħdem? Ikun hemm xi bord tal-għażla? Ikun hemm min se jkollu ċans jagħmel is-sottomissjonijiet, jew inkella hija diskrezzjonali u jagħżel il-Gvern jew SportMalta ma’ min se jkun qiegħed...

IS-SA ROSE MARIE MERCIECA: Jekk, pereżempju, huwa venue li huwa ta’ sport partikolari, titkellem mal-assoċjazzjoni, għax l-assoċjazzjoni hija l-governing body, imbagħad isiru diskussjonijiet, u  jekk wara dawn id-diskussjonijiet u l-laqgħat joħroġ li hija kapaċi tieħu... 

IĊ-CHAIRPERSON: Meta ngħidu “assoċjazzjoni” qed nitkellmu fuq livell nazzjonali?

IS-SA ROSE MARIE MERCIECA: Hekk hu, nazzjonali. Hija l-governing body.

ONOR. GRAHAM BENCINI: Meta jsir investiment kapitali f’dawn il-proġetti li semmejtu, intom tkunu involuti mill-A saż-Ż fil-proġett kapitali? 

IS-SUR MATTHEW VELLA: Jiġifieri bħala ministeru?

ONOR. GRAHAM BENCINI: Iva.

IS-SUR MATTHEW VELLA: Li nagħmlu aħna hu li l-proġett ikun qed isir l-iżvilupp tiegħu through SportMalta. Ovvjament, jekk hemm proċess ta’ procurement, jekk hemm tender, isir il-proċess normali fejn il-ministeru u l-organi tal-ministeru jkunu qed jiġu involuti skont l-istess procurement regulations. 

ONOR. GRAHAM BENCINI: Jiġifieri l-infiq tal-fondi huwa kompetenza tagħkom?

IS-SUR MATTHEW VELLA: Le. Fejn jidħol project management u d-drafting tat-tenders, SportMalta hija ddelegata mill-Gvern biex tiżviluppa dawn il-proġetti.

ONOR. GRAHAM BENCINI: Allura meta jinqabeż il-baġit bħalma ġara fil-każ tal-pixxina fil-Kottonera fejn il-baġit inqabeż b’€6 miljun, ta’ min tkun ir-responsabbiltà?

IS-SUR MATTHEW VELLA: Fuq dan il-proġett partikolari m’għandix id-dokumenti eżatt, iżda jekk qed nitkellmu fuq l-aspett ta’ variations, eċċ., ovvjament wieħed ikun qed jimxi mal-procurement regulations u jkun qiegħed imur għand id-DOC neċessarji. 

IĊ-CHAIRPERSON: F’liema sena ġrat din tal-Kottonera? Fiż-żmien meta kont Segretarju Permanenti inti?

IS-SUR MATTHEW VELLA: Iva, però m’għandix id-dokumenti miegħi.

ONOR. GRAHAM BENCINI: Jien kont ippreżentajt id-dokumenti fil-Parlament.  Fil-każ tal-pixxina ta’ Għawdex ukoll inqabeż il-baġit b’€7 miljun.

IS-SUR MATTHEW VELLA: Il-pixxina ta’ Għawdex ma taqax taħt dan il-ministeru.
ONOR. GRAHAM BENCINI: Taqa’ taħt il-Ministeru għal Għawdex? 

IS-SUR MATTHEW VELLA: Iva. 

IĊ-CHAIRPERSON: Liema infiq fuq sport ma jaqax taħt il-ministeru tagħkom? 

IS-SUR MATTHEW VELLA: Jien li nista’ nitkellem huwa fuq il-proġetti li jaqgħu taħtna, għax m’għandix viżibilità ta’ proġetti oħrajn li forsi qed isiru u li ma nafx bihom.

IĊ-CHAIRPERSON: Le, m’iniex qed nirriferi għal proġetti. Inti, pereżempju, issa mill-ewwel eskludejt il-proġetti f’Għawdex.

IS-SUR MATTHEW VELLA: Għaliex naf li l-pixxina ma taqax taħtna, imma jekk issemmili proġett...  Pereżempju, bħalissa għaddejja ħidma biex jiġi żviluppat padiljun ġdid tal-futsal, li naf li se jkun taħt SportMalta. U għandi lista sħiħa ta’ proġetti li se jiġu żviluppati. Pereżempju, jekk tgħidli t-trakka tal-karozzi, hemm ħidma...

IĊ-CHAIRPERSON: Hemm proġetti f’Għawdex li jaqgħu taħt il-kappa tal-ministeru tagħkom jew le?

IS-SUR MATTHEW VELLA: Ma nafx ngħidlek xi proġetti hemm f’Għawdex, imma min-naħa ta’ Sport Malta...

IĊ-CHAIRPERSON: X’distinzjoni ssir bejn li proġett li jaqa’... L-overlapping biex ma jkunx hemm gray area... Hemm xi cutting fejn tgħidu...

ONOR. ALEX MUSCAT: L-assoċjazzjonijiet sportivi...  (Interruzzjonijiet) Għal dawk Għawdxin qed nistaqsi.

IĊ-CHAIRPERSON: Ippermettili ħalli nispjega ħalli ma jkunx hemm gray area. X’inhu l-cutting line fejn tgħidu li “din” hi nefqa taħt il-kappa ta’ “dak” il-ministeru jew inkella taħt il-kappa tal-ministeru responsabbli mill-isport?

IS-SUR MATTHEW VELLA: Il-proġetti li jaqgħu taħt SportMalta nieħdu ħsiebhom aħna għax fl-aħħar mill-aħħar mill-aspett ta’ policy, eċċ., hija responsabbiltà ta’ dan il-ministeru, imma proġetti addizzjonali oħrajn m’għandix viżibilità tagħhom. Forsi m’iniex qed nifhmek.

IĊ-CHAIRPERSON: Jekk jiġi ministru ieħor, bħal pereżempju l-Ministeru għall-Intern, u jgħid li jixtieq jagħmel xi ħaġa tal-isport, għandu l-fakultà jagħmilha?

IS-SUR MATTHEW VELLA: Naħseb jekk ikun hemm diskussjoni neċessarja wieħed ikun... 

IĊ-CHAIRPERSON: Il-ministeru tagħkom ma jkunx involut jekk ministeru ieħor qed jonfoq fuq l-isport?

IS-SUR MATTHEW VELLA: Aħna fil-proġetti li nkunu nvoluti fihom għandna viżibilità. Dwar l-eżempju li semmejt jien ma jkollix viżibilità.

IĊ-CHAIRPERSON: Jekk hemm ministeru ieħor qed jonfoq flus fuq l-isport...

IS-SUR MATTHEW VELLA: Imma ministeru ieħor...

IĊ-CHAIRPERSON: Il-Ministeru għal Għawdex.

IS-SUR MATTHEW VELLA: Imma intom semmejtu proġett partikolari dwar il-Ministeru għal Għawdex, il-pixxina.

IĊ-CHAIRPERSON: Kontu nfurmati bl-andament ta’ x’kien qed jiġri?

IS-SUR MATTHEW VELLA: Mill-aspett ta’ ministeru, safejn jien infurmat u allura fi żmien li jien Segretarju Permanenti f’dik l-area, m’għandix viżibilità ta’ dan il-proġett.

IĊ-CHAIRPERSON: Kien hemm komunikazzjoni bejn il-ministeri?

IS-SUR MATTHEW VELLA: M’għandix viżibilità ta’ dan il-proġett.

ONOR. GRAHAM BENCINI: M’iniex qed nifhem ir-raġuni għalfejn il-pixxina f’Għawdex, li hija xi ħaġa sportiva, ma taqax taħt il-kappa ta’ SportMalta. Naħseb li dik hija l-mistoqsija.

IS-SUR MATTHEW VELLA: Hekk hu. Ma kenitx assigned lil SportMalta...

ONOR. GRAHAM BENCINI: Mingħand min ma kenitx assigned? 

IS-SUR MATTHEW VELLA: Il-ministeru tagħna ma kienx assenjat b’dik ir-responsabbiltà.

IĊ-CHAIRPERSON: Minn jassenjaha?

IS-SUR MATTHEW VELLA: Ħalli nibdew biċċa biċċa. Il-proġetti kollha li SportMalta qiegħda timplimenta huma dawk il-proġetti li joħorġu mill-manifest elettorali, li fl-aħħar mill-aħħar sar il-programm tal-Gvern. Aħna naraw li dawk jidħlu fl-aspett ta’ budgetary measures u dawk il-proġetti li ġew assenjati lill-Ministeru tagħna...

IĊ-CHAIRPERSON:  Min jassenjahom?

IS-SUR MATTHEW VELLA: Jiġu assenjati minn min ikun qed imexxi l-manifest elettorali f’dan l-aspett.

ONOR. GRAHAM BENCINI: Jiġifieri mhux awtomatikament kull proġett tal-isports jaqa’ taħtkom.  Hux hekk?

IS-SUR MATTHEW VELLA: Żgur li dan l-eżempju partikolari ma jaqax taħt id-dekasteru... 

ONOR. GRAHAM BENCINI: Jiġifieri qed tirriferi għall-Pixxina ta’ Għawdex.

IS-SUR MATTHEW VELLA: Meta ngħid li m’għandix viżibilità tiegħu jiġifieri ma nafx x’kien l-iskop ta’ dan l-investiment u kif inbeda.

ONOR. ALEX MUSCAT: Dan il-proġett partikolari qed isir mill-Ministeru għal Għawdex?

IS-SUR MATTHEW VELLA: Jien infurmat li qed isir mill-Ministeru għal Għawdex, imma bħala ministeru m’għandniex viżibilità tiegħu.

IĊ-CHAIRPERSON: Jekk ikun hemm wegħda elettorali f’manifest elettorali, min hu responsabbli li jassenjaha?

ONOR. ALEX  MUSCAT: Il-Kabinett.

IĊ-CHAIRPERSON: M’iniex qed nirriferi għal Cabinet decisions.  Jekk ikun hemm proġett li jolqot l-isport, min-naħa tiegħek mingħand min tirċievi li dan huwa assenjat lilek? 

IS-SUR MATTHEW VELLA: Hemm l-Implementation Division fi ħdan l-Uffiċċju tal-Prim Ministru (OPM) fejn ikunu qed jiġu assenjati. Aħna ovvjament inkunu qed naħdmu magħhom kull xahar biex ikun hemm il-monitoraġġ neċessarju ta’ dawk il-proġetti, u dawk il-proġetti li jaqgħu taħt il-ministeru tagħna, aħna nkunu qegħdin...

ONOR. GRAHAM BENCINI: Jiġifieri jiġu assenjati mill-OPM?

IS-SUR MATTHEW VELLA: Hekk hu.

IĊ-CHAIRPERSON: Jiġifieri jekk dan l-Implementation Division fl-OPM jiddeċiedi li hemm proġett sportiv li se jiġi assenjat lil ministeru ieħor, intom forsi ma tkunux tafu bih. Almenu hekk qed nifhem jien. 

IS-SUR MATTHEW VELLA: Jien ikolli viżibilità ta’ dawk il-proġetti li jiġu assenjati lill-Ministeru tagħna.

IĊ-CHAIRPERSON: Però joint projects, jew inkella informazzjoni dwar proġetti sportivi f’ministeri oħrajn, jista’ ikun li inti ma tkunx infurmat bihom. 

IS-SUR MATTHEW VELLA: Pereżempju fil-każ tal-pool, jien inkun infurmat li għaddej proġett. (Interruzzjonijiet) Għad-diskussjoni qed nirriferi għax saret riferenza għal hekk. 

ONOR. CLAUDETTE BUTTIGIEG: Biex insemmi eżempju li forsi jista’ ikun prattiku. Jekk fuq livell lokali jkollok kunsill li se jagħmel proġett sportiv ta’ ċerta sustanza u allura jkollu l-backing tal-ministeru, f’dan il-każ li jmexxi l-Ministru Owen Bonnici, intom mhux bilfors tkunu tafu.  Hux hekk?

IS-SUR MATTHEW VELLA: Hemm numru ta’ proġetti.  Jekk, pereżempju, tkun se tintuża skola niġu nfurmati għax ikun hemm agreement u jkun hemm djalogu mal-kunsill lokali.  Jekk ikun hemm ċerti avvenimenti maġġuri, naf li jkun hemm ukoll djalogu b’mod regolari mal-aġenzija....

ONOR. CLAUDETTE BUTTIGIEG: Imma ma tkunux tafu jekk, pereżempju, kunsill jagħmel outdoor gym. 

IS-SUR MATTHEW VELLA: Outdoor gym li jsir b’investiment ta’ SportMalta nkunu nafu bih, imma oħrajn ma nkunux nafu bihom.
IĊ-CHAIRPERSON: Jekk l-infiq ikun sar mill-allokazzjoni tal-kunsilli lokali, intom ma tkunux tafu. 

IS-SUR MATTHEW VELLA:  Hekk hu.

ONOR. ALEX MUSCAT: Se nerġa’ nirriferi għall-proġetti kapitali għax naħseb li ma kontx semmejthom kollha.  Hux hekk?

IS-SUR MATTHEW VELLA: Fil-fatt issa kont se nsemmi l-proġetti li bħalissa għaddejjin...

ONOR. CLAUDETTE BUTTIGIEG: Jien għedtlu għax semma l-proġett tar-wrestling fin-Naxxar.

IĊ-CHAIRPERSON: Tort tiegħi għax interrompejtu kif semma l-Iskola Maria Assunta.

ONOR. ALEX MUSCAT: Hu kien għaddej isemmi l-proġetti and I queried kif ma semmiex il-football ground tan-Naxxar, imma qal li kien għadu ma spiċċax. 

IĊ-CHAIRPERSON: Għax jien interrompejtu bid-domanda dwar il-maintenance.

IS-SUR MATTHEW VELLA: Hemm numru ta’ proġetti oħrajn li bħalissa għaddejja ħidma fuqhom, jew proġetti li huma fl-istadju li jinġieb il-permess, jew li tinħadem it-tender għalihom, fosthom, kif diġà semmejt, il-futsal pavilion il-ġdid, l-aspett tat-trakka tal-karozzi, l-adventure park tal-Kottonera, it-tieni fażi fl-iskola Maria Assunta fejn hemm numru ta’ faċilitajiet li diġà għamilt riferenza għalihom iktar qabel, il-Marsaskala Waterpolo Facility, ix-shooting range, it-tieni fażi tal-isquash court, tal-weight lifting u tan-netball, li huwa l-bini li wieħed jista’ jara hu u għaddej minn Triq Aldo Moro, it-tennis centre, il-Marsa Sport Village Foundation, li għaddejja ħidma biex tibda l-implimentazzjoni u allura qegħdin naraw ħafna attivitajiet sportivi li jkunu iktar koordinati, kif ukoll il-football ground tan-Naxxar li qiegħed fil-viċinanzi tal-Higher Secondary School.

ONOR. CLAUDETTE BUTTIGIEG: Fejn qiegħed?

IS-SUR MATTHEW VELLA: Il-Higher Secondary School.  Jidhirli li hemm parking taħtu.

ONOR. CLAUDETTE BUTTIGIEG: Mhux faċċata tal-McDonalds kellu jsir?

IS-SUR MATTHEW VELLA: Bħala Ministeru aħna għandna proġett ukoll għaddej...

ONOR. GRAHAM BENCINI: Jiġifieri huwa separat mill-football ground tan-Naxxar?

ONOR. CLAUDETTE BUTTIGIEG: Dan huwa l-football ground li jużaw in-nursery tan-Naxxar. 

IS-SUR MATTHEW VELLA: M’aħniex qed nitkellmu fuq l-istess proġett. Jien qed nitkellem fuq football ground li għaddej l-iżvilupp tiegħu...

ONOR. CLAUDETTE BUTTIGIEG: Dan li qed tirriferi għalih inti huwa l-football ground li jintuża minn nursery tan-Naxxar Lions.

IS-SUR MATTHEW VELLA: S’issa għadu ma jintużax għax qed jinbena. 

ONOR. CLAUDETTE BUTTIGIEG: Mela n-nursery qed jużaw il-parti ta’ ħdejh.  Qed insemmih għax kien hemm accident minħabba... 

IS-SUR MATTHEW VELLA: Fil-fatt sar l-investiment tal-parking għax se jkun hemm faċilitajiet differenti. 

Barra minn hekk, tajjeb ngħid li l-proġetti tal-isquash, tal-weight lifting u tan-netball jinsabu avvanzati ħafna u qegħdin naraw li fix-xhur li ġejjin jintemmu. 

IĊ-CHAIRPERSON: As a side note, qed nieħu gost ukoll li l-Membri huma attivament investiti fid-distrett, għax kif immissu l-kostitwenza kulħadd jaf fiex waslu l-proġetti. 

IS-SUR MATTHEW VELLA: Nistgħu ngħaddulkom il-listi tal-proġetti.

IĊ-CHAIRPERSON: Fuq il-proġetti li semmejt li għadhom għaddejjin, hemm a set completion date, jew a target date li fihom se jkunu lesti?

IS-SUR MATTHEW VELLA: Se nkunu qed ngħaddulkom lista sħiħa. 

[bookmark: _Hlk166999447]IĊ-CHAIRPERSON: Mela fil-kas, jekk jogħġbok, għaddulna l-completion date ta’ dawk il-proġetti li tlestew, u t-target completion date ta’ dawk il-proġetti li għadhom pendenti. 

ONOR. ALEX MUSCAT: Marbuta ma’ dawn il-proġetti kapitali, inti għall-ewwel batch semmejt, jekk fhimtek sew, iċ-ċifra ta’ €60 miljun. Għandek stima għall-batch ta’ dawk li huma works in progress?

IS-SUR MATTHEW VELLA: Hawnhekk m’għandix, imma meta ngħaddilkom l-excel sheet nagħtikom l-informazzjoni kollha. 

ONOR. ALEX MUSCAT: Nefqa kapitali ta’ dan it-tip ġieli saret fi stabbilimenti sportivi? 

IS-SUR MATTHEW VELLA: F’diskussjoni li kelli ma’ SportMalta, biex ħejjejna ruħna għal din il-laqgħa, ġejt infurmat li f’dawn l-aħħar snin kien hemm nefqa ta’ €85 miljun fejn jidħol l-aspett ta’ sport. Pereżempju, fl-2020 sar investiment ta’ kważi €6 miljun u fl-2021 sar investiment ta’ €8 miljun.

ONOR. ALEX MUSCAT: Qed tirriferi għan-nefqa kapitali.

IS-SUR MATTHEW VELLA: Hawnhekk qed nitkellem fuq l-aspett kapitali biss. Fl-2022 kien hemm nefqa kapitali ta’ €13 miljun, fl-2023 €9 miljun, u din is-sena €8.4 miljun.

ONOR. ALEX MUSCAT: Qed nifhem li kemm ilha mwaqqfa SportMalta qatt ma ntlaħqu dawn il-livelli fejn tidħol nefqa fuq l-isport. 

IS-SUR MATTHEW VELLA: Hekk hu. Tajjeb ngħidu wkoll li SportMalta, matul l-aħħar snin, kellha wkoll żieda fejn jidħol l-aspett tal-HR. Meta wieħed iħares lejn l-aspett tas-subvention tal-entità – għax fl-aħħar mill-aħħar entità tgħix taħt il-line item “government entities” u dik is-subvention tagħha – naraw li mis-sena 2020 sas-sena 2024 l-ammont irdoppja, minn €2.4 miljun tela’ għal €5.5  miljun.

ONOR. ALEX MUSCAT: Jiġifieri anke l-manpower żdied sew.

IS-SUR MATTHEW VELLA: Jiġifieri qed naraw iż-żieda kemm mill-aspett ta’ manpower, kemm mill-aspett ta’ operat, kemm mill-aspett ta’ maintenance, kif ukoll mill-aspett ta’ tip ta’ investiment li qed isir b’mod dirett permezz ta’ SportMalta, biex SportMalta tkun tista’ toffri s-servizz tagħha, minn coaches għal programmi, għal maintenance, kif ukoll fl-aħħar mill-aħħar ir-running ta’ dawn il-faċilitajiet differenti.

ONOR. ALEX MUSCAT: Wieħed mill-proġetti – u niftakru għax kelli overview tiegħu – kien il-football ground il-ġdid ta’ Marsaskala. Dak il-proġett sar minn SportMalta?

[bookmark: _Hlk167026515]IS-SUR MATTHEW VELLA: Iva, imma l-operat għadda f’idejn in-nursery u allura jaqa’ taħt ir-responsabbiltà tan-nursery. Kif qalet is-Sa Mercieca, ikun hemm ċerti arranġamenti fejn SportMalta tagħmel il-capital investment, tlesti l-premises, imbagħad ikun hemm l-arranġament neċessarju ma’ dik l-entità partikolari biex tmexxi dak il-post.

IĊ-CHAIRPERSON: Dawn li qed tirriferi għalihom huma dawk li jitilgħu quddiem il-Kumitat Permanenti għall-Kontijiet dwar l-Uffiċċju Nazzjonali tal-Verifika? Jiġifieri dawk li jingħataw b’ċens?

IS-SUR MATTHEW VELLA: Hemmhekk jingħataw l-artijiet. Jista’ ikun li jkun hemm...

IĊ-CHAIRPERSON: Jiġifieri that is not the final list; there may be more.

L-Onor. Davina Sammut Hili.

[bookmark: _Hlk166999634]ONOR. DAVINA SAMMUT HILI: Jien naħseb li hija xi ħaġa sabiħa li minbarra li qed nagħmlu investiment sportiv fil-qasam sportiv kollu, qegħdin ukoll ninkorporaw magħna l-għaqdiet sportivi tal-lokal għaliex rajna fil-lista li għadek kif semmejtilna diversi lokalitajiet, li  permezz ta’ investiment, grazzi għal dan il-Gvern, qed igawdu t-tfal tagħna. 

Sur Vella, għandek lista, jew l-ammont ta’ nefqa ta’ kemm s’issa ibbenefikaw għaqdiet tal-lokalitajiet minn dan il-proġett bejnietkom?

IS-SUR MATTHEW VELLA: M’għandniex hawnhekk, imma nistgħu nipprovduha.

IĊ-CHAIRPERSON: Fil-kas nitolbukom biex tgħaddulna l-informazzjoni.

L-Onor. Graham Bencini.

[bookmark: _Hlk166999829]ONOR. GRAHAM BENCINI: Xtaqt nagħmel domanda vis-á-vis n-nies li jaħdmu ma’ SportMalta,  għax qed nara l-accounts, li ġew ippreżentati hawnhekk, tal-2019, 2020, 2021 u 2022 fejn jidher li l-ammont ta’ nies li kienu impjegati fl-2019 kien ta’ 140, filwaqt li fl-2020 kien ta’ 132. Naħseb li fl-accounts għas-sena 2021 hemm xi żball f’note 8 għax suppost ukoll huwa 132.

IS-SUR MATTHEW VELLA: Inkunu rridu niċċekkjaw mal-financial controller.

ONOR. GRAHAM BENCINI: Issa l-mistoqsija tiegħi hija din: Mill-2020 għall-2021 l-ammont ta’ ħaddiema tela’ għal 192, imbagħad fl-2022 niżlu għal 149. Naħseb li anke hawn hawn xi żball. Qed nirriferi għal paġna 32 tal-accounts għas-sena 2022. 

IS-SUR MATTHEW VELLA: Naħseb l-aħjar nieħdu nota u nkunu nistgħu narawhom.

IĊ-CHAIRPERSON: Jekk jogħġobkom, nitolbukom biex tikkjarifikaw il-punti li semma l-Onor. Graham Bencini. 

ONOR. GRAHAM BENCINI: Mela qegħdin nitolbukom tagħtuna kjarifika dwar note 8 tal-financial statements tal-2020, note 8 tal-financial statements tal-2021, u note 16 tal-financial statements tal-2022, għax mhumiex preċiżi. 

[bookmark: _Hlk166999861]Imbagħad f’paġna 16 tal-financial statements tal-2020, taħt Revenue, f’point 4 hemm notional income ta’ €4.2 miljun.  Dik x’inhi?  

IS-SUR MATTHEW VELLA: Naħseb li aħjar nitkellmu ftit mal-financial controller ukoll dwar dan.

IĊ-CHAIRPERSON: Fil-kas  nitolbukom tiċċekkjaw ukoll din tan-notional income. Jien xtaqt nistaqsi jekk meta nidħlu għal deċiżjonijiet li jieħdu SportMalta, min-naħa ta’ ministeru kemm għandkom diskrezzjoni, jew kemm – se nuża kelma tqila – tindaħlu fuq dak li jagħmlu huma. 

IS-SUR MATTHEW VELLA: Ħa naqsam l-mistoqsija f’biċċiet. SportMalta hija aġenzija li għandha bord tad-diretturi, li jikkonsisti f’Chairman, id-Deputat Chairman u numru ta’ diretturi. Dan il-bord huwa responsabbli mill-aspett tat-tmexxija tal-istess aġenzija kif ukoll mill-aspett tal-operat tal-istess entità. Min-naħa tal-ministeru, aħna responsabbli mill-aspett ta’ policies. Kif għedt fil-bidu, aħna għandna policy li qed tiġi implimentata, nagħmlu monitoraġġ, u nagħtu s-support neċessarju u l-gwida neċessarja fejn jidħol l-element ta’ implimentazzjoni, eċċ. 

IĊ-CHAIRPERSON: Fil-laqgħa tal-Kumitat tal-ġimgħa li għaddiet kellna preżentazzjoni mill-Uffiċjali tal-NAO, li fiha saret riferenza –  ovvjament fuq talba tal-PAC għax il-PAC xogħlu hu li jaħdem fuq ir-rapporti tal-Awditur Ġenerali – għar-Rapport Annwali tal-Awditur Ġenerali għas-sena 2019. Inti ilek Segretarju Permanenti – għalkemm nifhem ukoll li hemm element ta’ kolleġġjalità bħala ministeru – fil-Ministeru għall-Edukazzjoni u Sport minn Jannar 2022, imbagħad f’April 2022  apparti l-edukazzjoni u l-isport, kellek iż-żgħażagħ, ir-riċerka u l-innovazzjoni. Naqblu dwar dawn id-dati? 

IS-SUR MATTHEW VELLA: Iva, naqbel. 

IĊ-CHAIRPERSON: Se nagħmillek domanda dwar perjodu fejn inti ma kontx fil-ministeru, però, kif għedtlek, hemm l-element ta’ kolleġġjalità.  Fir-Rapport Annwali tal-Awditur Ġenerali għas-sena 2019 kien hemm sezzjoni partikolari dwar il-Malta National Shooting Range. L-ewwel nett, naqblu li inti ma kellekx involviment dirett f’dan?

IS-SUR MATTHEW VELLA: Dak ir-rapport ġie ppubblikat xi erbat ijiem wara li jien sirt Segretarju Permanenti fil-Ministeru għall-Inklużjoni – tinsiex li l-qasam tal-isport, dak iż-żmien kien  jaqa’ taħt il-portafoll tal-Ministeru għall-Inklużjoni – u kien l-ewwel rapport li ħdimna fuqu. Irrid ngħid li jien naħdem tajjeb ħafna mal-kollegi tagħna tal-NAO, u l-perspettiva li biha jien inħares lejn l-NAO hija waħda li jgħinuna nagħmlu r-riflessjonijiet u ntejbu l-operat. Fil-fatt bħala ministeru għandna unit li jiffoka fuq l-aspett ta’ governanza u ta’ compliance. Dan il-unit jagħmel liaising mal-entitajiet li jkunu għaddejjin bi proċess tal-NAO mill-bidu tal-proċess biex aħna nkunu qed naraw li l-informazzjoni li qed jitolbu l-NAO tkun qed tgħaddi u tkun informazzjoni b’mod sħiħ, imma ma nieqfux hemmhekk. Meta joħroġ ir-rapport tal-NAO, flimkien mad-Direttorat tal-Governanza fl-OPM, naraw li dawk ir-rakkmandazzjonijiet ikunu qed jiġu implimentati. Mela inti titlaq minn numru ta’ rakkmandazzjonijiet li jkunu ħarġu u inti tkun qed tagħmel pjan ta’ azzjoni biex dawn tkun qed tilħaqhom, min se jkun qed jagħmel xiex, u l-mod ta’ kif se jkunu qed jiġu indirizzati. U hawnhekk nixtieq nirrimarka ftit fuq dan ir-rapport li ħareġ l-NAO li minnu ħarġu numru ta’ diffikultajiet, u bi pjaċir ngħid li llum SportMalta dawn id-diffikultajiet indirizzathom  bi pjan konkret. Fil-fatt, kif forsi tafu, l-Uffiċċju tas-Segretarju Permanenti Ewlieni ta’ kull sena jippubblika rapport fejn ikun qed jiġbor dawn ir-rakkmandazzjonijiet, u meta wieħed iħares lejn il-parti tal-implimentazzjoni, li allura hija abstract minn dak ir-rapport fuq il-ħidma li saret minn SportMalta flimkien mal-ministeru biex dawn jiġu indirizzati,  jinduna li l-element ġie implimentat jew għaddejja ongoing activity. Dan għax għandek numru ta’ affarijiet li ma tistax tolqothom darba u tieqaf hemmhekk, imma wieħed irid jibqa’ jaħdem b’mod kontinwu fejn jidħlu numru ta’ standard operating procedures (SOPs), bħal pereżempju fejn jidħlu l-payments. Illum hemm SOP li daħlet in place u ġiet indirizzata. Hawnhekk għandi lista sħiħa li nistgħu ngħaddulkom kopja tagħha, kif ukoll abstract minn dan ir-rapport li semmejt, għax minn dan ir-rapport, rather milli nħares lejn il-problemi, inħares kif entità, flimkien ma’ ministeru u mal-NAO, meta jindirizzaw b’mod għaqli u b’responsabbiltà l-problemi, dawn jiġu mtejba. Fil-fatt, ftit tal-ġimgħat ilu SportMalta temmew rapport ieħor, li naħseb ikun ippubblikat mal-kumplament tar-rapporti, fejn rajna riżultat pożittiv ħafna fejn l-istess...

IĊ-CHAIRPERSON: SportMalta jew il-ministeru?

[bookmark: _Hlk166999914]IS-SUR MATTHEW VELLA: Sar rapport mill-NAO dwar il-pool li fih rajna li SportMalta tejbet l-operat għax għamlet pjan ċar u kien hemm il-follow up neċessarju biex isir l-implimentazzjoni tiegħu.

IĊ-CHAIRPERSON: Fil-każ għaddulna kopja tiegħu wkoll, jekk ma jimpurtax. Milli nista’ nara jien, fir-rapport tal-NAO hemm numru ta’ management comments li jiġġustifikaw dawk in-nuqqasijiet li nstabu mill-NAO.  Huma konċessi, mhux ikkontestati.  Hux hekk?

IS-SUR MATTHEW VELLA: Hekk hu. 

IĊ-CHAIRPERSON: Inti għedtli li dħalt fil-kariga erbat ijiem wara li ħareġ dan ir-rapport. Biex indirizzajtu n-nuqqasijiet, għamilt kuntatt mal-predeċessur tiegħek biex tara kif tista’ tindirizzahom? Kien hemm xi forma ta’ handover fuq dawn il-punti? 

IS-SUR MATTHEW VELLA: Il-mod li bih ħdimt jien kien li għamilt is-set-up neċessarju għax jien kont għadni nidħol f’ministeru li kien għadu ġdid u waħda mill-ewwel affarijiet kienet li naħdmu b’mod sħiħ fuq l-element ta’ governanza. Kważi kważi dan kien il-pilot project li ttestjajna s-sistema bih, liema sistema ħadniha magħna meta morna  fil-ministeru l-ġdid – meta l-isport iċċaqlaq jien imxejt ukoll – u rajna li jkun hemm l-implimentazzjoni b’mod sħiħ tar-rapport.

IĊ-CHAIRPERSON: Imma lis-Segretarju Permanenti ta’ qablek kont kellimtu?

IS-SUR MATTHEW VELLA: Le, qbadt naħdem mill-ewwel fuq ir-rapport.

IĊ-CHAIRPERSON: Min kien il-Permanent Secretary ta’ qablek?

IS-SUR MATTHEW VELLA: Dr Frank Fabri.

IĊ-CHAIRPERSON: Jiġifieri ma’ Dr Frank Fabri m’għamiltx kuntatt dwar dan?

IS-SUR MATTHEW VELLA: Dwar dan le.

IĊ-CHAIRPERSON: Qed nitkellmu dejjem fuq ir-Rapport tal-Awditur Ġenerali.

IS-SUR MATTHEW VELLA: Hekk hu. 

IĊ-CHAIRPERSON: Ovvjament, meta l-NAO ikun qed jagħmel l-analisi ta’ dan ir-rapport annwali, jagħmel kuntatt ma’ ċerti persuni. Dawn il-persuni kienu nvoluti?

IS-SUR MATTHEW VELLA: Il-persuni li jmexxu l-entità u nies oħrajn f’kariga għolja, bħal pereżempju d-direttur responsabbli mill-finanzi, konna f’kuntatt kontinwu, anke permezz tal-liaison officer biex naraw li dawn jiġu implimentati. 

IĊ-CHAIRPERSON:  Meta kontu qegħdin taħdmu biex tindirizzaw l-issues li qajjem l-NAO,  sar kuntatt ma’ min kien involut fil-kwestjoni tax-shooting range, jew le? Qed nitkellem mhux fuq SportMalta, imma bħala segretarju permanenti. 

IS-SUR MATTHEW VELLA: Miż-żarbun tiegħi, jien ħdimt b’mod dirett mal-uffiċjali li kien hemm preżenti dakinhar fl-entità. 

IĊ-CHAIRPERSON: Jiġifieri SportMalta.

IS-SUR MATTHEW VELLA: Hekk hu.

IĊ-CHAIRPERSON: Jiġifieri ma mortx lura biex tara min kien hemm involut qabel.

IS-SUR MATTHEW VELLA: Jiena ħdimt dirett biex nirriżolvi l-problemi.

IĊ-CHAIRPERSON: Il-ġimgħa l-oħra staqsejna wkoll dwar il-kwestjoni, li ħarġet fid-dominju pubbliku, fejn kien hemm a settlement dwar issue partikolari. Dan ġara fi Frar ta’ din is-sena.  Ir-rapport tal-Awditur Ġenerali huwa bbażat dwar il-public accounts tal-2019, u meta waqt il-laqgħa tal-ġimgħa l-oħra kien hawn Membri li staqsew dwar dan, ovvjament l-Awditur Ġenerali, flimkien mat-team tiegħu, spjegaw li huma ma segwewx x’ġara wara għax dak ir-rapport kien limitat sal-2019. Però rriżulta li kien hemm xi kontestazzjoni litiġjuża fuq punt partikolari mill-proġett tax-shooting range u sar an out of court settlement. Dan kien fil-5 ta’ Frar 2024. Dwar dan is-settlement il-ministeru kien involut, jew inkella SportMalta biss kienet involuta? 

IS-SUR MATTHEW VELLA: Jien infurmat li Sport Malta, flimkien mad-Dipartiment tal-Kuntratti, ħadu ħsieb li jimxu bil-proċedura tal-mediation, eċċ. 

IĊ-CHAIRPERSON: Però l-ministeru ma kienx involut.

IS-SUR MATTHEW VELLA: Le, ħadu ħsiebu SportMalta. 

IĊ-CHAIRPERSON: Jiġifieri intom ma kellkomx x’taqsmu mas-settlement. X’involviment kellu l-ministeru fil-proċedura, jiġifieri fl-infiq għall-Malta National Shooting Range? Jew SportMalta biss kienet l-entità responsabbli minnu?

IS-SUR MATTHEW VELLA: Milli rajt jien fir-rapport u minn dak li jiena nfurmat dwaru, SportMalta kienet mexxiet il-proġett tax-shooting range.

IĊ-CHAIRPERSON: U din ikkonfermajtha, mhux għax tkellimt mal-predeċessur tiegħek.

IS-SUR MATTHEW VELLA: Le, le.

IĊ-CHAIRPERSON: Ikkonfermajtha minn dak li hemm iddokumentat?

IS-SUR MATTHEW VELLA: Hekk hu.

IĊ-CHAIRPERSON: Wieħed min-nuqqasijiet li sab l-NAO kienet li ma kienx hemm id-dokumentazzjoni kollha li kienet qed tinżamm minn SportMalta.  Din ħarġet evidenti mir-Rapport tal-Awditur Ġenerali, u sa ċertu punt ġiet konċessa wkoll min-naħa ta’ SportMalta. Il-ministeru jidħol fuq dawn l-affarijiet dwar li jinżammu d-dokumenti bħal riċevuti, invoices u informazzjoni oħra fi SportMalta? 

IS-SUR MATTHEW VELLA: Fil-fatt għalhekk għamilt riferenza għall-unit li għandna biex jara li dawn l-affarijiet jitranġaw. Jien għandi summary tar-rapport tal-NAO, fejn rigward il-punti li qed tagħmel riferenza għalihom inti, hemm is-sitwazzjoni li ssemmiet. 

IĊ-CHAIRPERSON: L-action comments li ħadtu biex tindirizzaw dan in-nuqqas.

IS-SUR MATTHEW VELLA: Hekk hu. Jien għandi indikat li dawn ġew implimentati.  Ovvjament, hemm l-aspett tal-ongoing, għax jekk inti għandek SOP li tittratta dwar payments, ma tistax tagħmilha darba u tħalliha hemmhekk, imma b’mod kontinwu trid tagħmel ir-reviżjonijiet biex mhux tibqa’ SOP ta’ fuq il-karta, imma verament ikollok il-verifiċi interni li dak l-eżerċizzju, jew l-operat li inti tejjibt, verament qiegħed iseħħ.

IĊ-CHAIRPERSON: Nuqqas ieħor kien il-fatt li l-project manager kien a third party, ma kienx involut min-naħa ta’ SportMalta direttament. Dik il-proċedura, b’dak li qed tirriferi għalih li hemm fl-action comments, tista’ terġa’ ssir jew le?

IS-SUR MATTHEW VELLA: Irrid niċċekkja, għax hija xi ħaġa li jieħdu ħsiebha b’mod dirett l-entità partikolari.

[bookmark: _Hlk166999976]IĊ-CHAIRPERSON: Ħalli niċċara d-domanda tiegħi.  L-NAO sab li waħda min-nuqqasijiet kienet li r-rwol ta’ project manager ma sarx minn persuna interna, imma kien ikkuntrattat lil terzi persuni. Din il-proċedura llum il-ġurnata għadha possibbli li tista’ ssir fuq proġetti ‘l quddiem, jew inkella tkun ittieħdet xi azzjoni sabiex...

IS-SUR MATTHEW VELLA: Inkunu qed niċċekkjaw ħalli nagħtu risposta preċiża.

ONOR. ALEX MUSCAT: ‘Il quddiem se jkollna hawnhekk uffiċjali ta’ SportMalta, u allura ċerti mistoqsijiet dwar SportMalta jkunu jistgħu jirrisponduhom huma.

IĊ-CHAIRPERSON: Id-domandi li qed nagħmel jien huma dejjem lis-Sur Vella bħala Segretarju Permanenti. 

ONOR. ALEX MUSCAT: Fair enough.

IĊ-CHAIRPERSON: Qbilna li ‘l quddiem se jitilgħu wkoll uffiċjali ta’ SportMalta, imma għalissa qed nitkellem fuq x’jaf is-Sur Vella bħala Segretarju Permanenti, jew inkella l-kolleġġjalità bħala Ministeru.

ONOR. ALEX MUSCAT: Ħa nkompli ftit dwar ix-shooting range. Sur Vella, fil-lista li semmejt, kien hemm phase 2. Dan tal-istess shooting range?

IS-SUR MATTHEW VELLA: Hekk hu.

ONOR. ALEX MUSCAT: X’se tkun?

IS-SUR MATTHEW VELLA: Phase 2 hija fejn jidħol l-element tal-pistoli, almenu mill-informazzjoni li jgħiduli għax f’dan l-isport ma tantx jien familjari. Hemmhekk saret applikazzjoni għand l-Awtorità tal-Ippjanar, u għaddejja ħidma konġunta mal-Ministeru għall-Intern biex pulizija, suldati u uffiċjali oħrajn li jagħmlu użu minn armi tan-nar ikunu jistgħu jagħmlu t-taħriġ tagħhom, biex dak l-investiment li jkun qiegħed isir ikun jista’ jintuża kemm mill-aspett sportiv, kif ukoll ikun ikun jista’ jiġi utilizzat mill-aspett ta’ taħriġ għall-korpi dixxiplinati li jkollhom bżonn dak it-tip ta’ taħriġ. 

ONOR. ALEX MUSCAT: Ir-relazzjoni bejn assoċjazzjonijiet sportivi u l-isport hija magħkom, jew ma’ SportMalta?

IS-SUR MATTHEW VELLA: Hija ma’ SportMalta. Fil-fatt wieħed mil-line items hija l-assistenza lill-isport. Dak huwa line item ġestit b’mod dirett minn SportMalta, li hija responsabbli li tieħu ħsieb dawn l-assistenzi.

ONOR. ALEX MUSCAT: Jiġifieri l-għajnuna li jieħdu l-assoċjazzjonijiet jeħduha tramite SportMalta.

IS-SUR MATTHEW VELLA: Eżatt. Hemm proċess u hemm sistema metikoluża. Ovvjament, jekk se jkun hawn is-CEO allura jkun jista’ jidħol f’iktar dettall ta’ kif qed tingħata din l-għajnuna.

ONOR. ALEX MUSCAT: Jiġifieri bħala Ministeru ma titkellmux direttament, jew ma tgħinux b’mod dirett assoċjazzjonijiet sportivi.

IS-SUR MATTHEW VELLA: Fejn tidħol assistenza lil għaqdiet ikun hemm SportMalta, li allura għandha l-mekkaniżmu tagħha ta’ kif tkun qed tagħti dawk l-assistenzi jew għajnuniet. 

ONOR. ALEX MUSCAT: Naf li riċenti kienet tħabbret inizjattiva mifruxa fuq numru ta’ snin marbuta mal-futbol. Jekk m’iniex sejjer żball kienet dwar resurfacing tat-turf tal-pitches. Dak qed tieħu ħsiebu SportMalta wkoll? Safejn naf jien l-agreement sar mal-MFA.

IS-SUR MATTHEW VELLA: Bħala Ministeru, lura fl-2021 kien sar agreement mal-MFA.

ONOR. ALEX MUSCAT: Mal-Ministeru jew ma’ SportMalta?

IS-SUR MATTHEW VELLA: F’dan il-każ mal-Ministeru, għax il-Ministeru fil-passat kellu line item li permezz tiegħu kien qiegħed ibiddel l-uċuħ tal-grounds u nħasset il-ħtieġa li hemmhekk il-Ministeru jaħdem id f’id mal-assoċjazzjoni prinċipali li tieħu ħsieb il-football f’Malta. Dan il-ftehim beda fl-2021, jiskadi fl-2027, u huwa ta’ €800,000 kull sena u l-aħħar sena €400,000. Il-valur globali huwa ta’ €6 miljun. Ovvjament aħna, bħala Ministeru, flimkien mal-MFA esiġejna li anke x-xogħlijiet iridu jsiru through a procurement procedure li jirrispetta anke l-istess procurement procedure, u meta niġu biex ngħaddu kull forma ta’ pagament dwar dan, nużaw mekkaniżmu ta’ compliance, ta’ certified correct, biex verament nassiguraw li x-xogħol ikun sar u jkun sar tajjeb u skont ir-requirements. Jekk nista’, forsi nagħti lista tal-lokalitajiet li l-grounds tagħhom saru mill-2021 sal-lum.  Dawn huma Ħal Tarxien, il-Marsa, il-Mosta, il-Mosta FC five-a-side, iż-Żejtun, l-Imsida, St Joseph Home, il-Mellieħa, l-Imqabba, St Patrick’s, Melita, Sirens, il-Fgura, Birkirkara u l-ground tas-Sannat Lions. Bħalissa hemm tenders għal xogħol fuq grounds oħra li huma awarded, li x-xogħol fuqhom qed naraw li jiġi mitmum sal-aħħar tas-sajf – ovvjament ix-xogħol ma jistax isir f’nofs staġun għax tħarbat l-aspett ta’ taħriġ, u allura ħafna mix-xogħol irid isir fis-sajf – li huma ta’ Ħal-Qormi, ta’ Pembroke, tal-Imġarr, tal-Għargħur u tal-Ħamrun.

ONOR. ALEX MUSCAT:  Ħa mmur fuq xi ħaġa differenti, li semmejtha inti fl-introduzzjoni tiegħek, u li kienet toħroġ anke mill-istrateġija għall-isports. F’ħin minnhom inti għedt kif manifest elettorali eventwalment isir programm ta’ ħidma tal-Gvern. Jien naf li waħda mill-proposti tal-manifest elettorali li għadda kienet marbuta li l-ammont ta’ lezzjonijiet tal-physical education (PE) jiżdiedu sewwa, u inti għamilt aċċenn għaliha waqt li konna qed nitkellmu fuq li possibbilment ikun hemm lezzjoni kuljum. Fiex qegħdin fuq dik?

IS-SUR MATTHEW VELLA: Meta aħna ġejna biex nimplimentaw din il-miżura ridna naraw l-impatt tal-miżura, ridna nifhmu eżatt x’bidliet neċessarji wieħed irid jagħmel, u għaldaqstant implimentajna numru ta’ proġetti pilota ġewwa l-Kulleġġ San Benedittu, fejn bħalissa għaddejja evalwazzjoni ta’ dan il-proġett pilota biex nifhmu eżatt x’kien it-tajjeb, x’kien l-impatt, u x’kienu d-diffikultajiet possibbli, biex qabel ma wieħed ikun qed jgħaddi għall-fażi li jmiss ta’ implimentazzjoni, dak in-numru ta’ diffikultajiet li wieħed seta’ jaħbat magħhom ikun qiegħed jindirizzahom. Aħna, bħala Ministeru, meta qed nimplimentaw dan it-tip ta’ bidliet qed nagħmluhom dejjem f’fażijiet; qed naraw li jkun hemm evalwazzjoni għax nemmnu bi sħiħ li kull forma ta’ trasformazzjoni – u hawnhekk qed nitkellmu fuq l-element ta’ sport imma li qed iħalli impatt fuq is-sistema edukattiva – ikun...

ONOR. ALEX MUSCAT: Din hija bidla kbira. 

IS-SUR MATTHEW VELLA: Hekk hu. ...wieħed fejn hemm l-element ta’ sostenibilità, l-element ta’ bidliet ippjanati ħafna, imma l-aktar l-aspett tal-evidenza. Dan huwa kruċjali għax ma tistax tagħmel bidliet daqstant sinifikanti bħalikieku qed taqleb paġna fi ktieb. 

ONOR. ALEX MUSCAT: Il-proġett pilota li semmejt f’San Benedittu x’jinkludi?

IS-SUR MATTHEW VELLA: Dan inkluda numru ta’ lezzjonijiet kull jum tal-ġimgħa, fejn rajna edukaturi qed jagħmlu dan it-tip ta’ taħriġ. Bħalissa għaddejjin diskussjonijiet u qed inħarsu ftit lejn min jista’ jagħmel dan it-tip ta’ sessions. Qed nitkellmu anke ma’ stakeholders differenti, għax din hija materja li tolqot stakeholders differenti, u qed naraw anke fejn se nkunu qegħdin nagħmlu l-fażi li jmiss. Fil-fatt għaddejja diskussjoni biex matul ix-xhur tas-sajf ikun hemm ċerti deċiżjonijiet sabiex meta tibda s-sena skolastika li jmiss ikun hemm implimentazzjoni neċessarja, bil-bidliet li l-istess proġett pilota jkun urina li rridu nagħmlu, u dan iwassalna verament biex, meta tgħaqqad kollox, ikollna programm.

ONOR. ALEX MUSCAT: Il-programm pilota li bħalissa għaddej fil-kulleġġ San Benedittu fejn qed tagħmlu lezzjoni tal-PE kuljum, hija marbuta biss ma’ edukazzjoni fiżika, jew qed tintroduċu sports differenti? 

IS-SUR MATTHEW VELLA: Infurmat li kienet iktar fuq l-aspett ta’ edukazzjoni fiżika. Tajjeb ngħidu li qabel wieħed jgħaddi lejn l-element ta’ sports, u allura l-aspett ta’ kompetizzjoni, wieħed irid jagħmel investiment b’saħħtu ħafna fuq numru ta’ skills. L-esperti jgħidulna – u  SportMalta jistgħu jagħtu iktar dettall minni għax hemm nies iktar kompetenti u tekniċi – li fejn jidħol, pereżempju, l-aspett ta’ kordinazzjoni, il-mod ta’ kif timxi li jwasslek kif tiġri, eċċ., ikun hemm bżonn tinvesti fin-nies sa minn età żgħira. U allura dak huwa approach ġdid. Waħda mill-inizjattivi li qed naraw li fix-xhur li ġejjin inkunu qed nintroduċu huwa l-aspett ta’ scouting, fejn wieħed ikun qed iħares lejn tfal differenti, li għandhom talent imma li forsi mhumiex konxji ta’ dak it-talent, u persuni professjonali jkunu jistgħu jiggwidaw lit-tfal u lill-familji tagħhom dwar kif jistgħu jimmassimizzaw u jimirħu fil-potenzjal tagħhom anke fl-aspett ta’ sport, għax dan l-aspett aħna narawh isir fil-qasam edukattiv, jiġifieri fejn inti għandek in-nies professjonijisti jgħinuk...

ONOR. ALEX MUSCAT: Din l-inizjattiva se ssir min-naħa tagħkom, jew min-naħa ta’ SportMalta?

IS-SUR MATTHEW VELLA: Din qed naraw li tkun min-naħa tal-Ministeru. Ovvjament id-data li tkun qiegħda tinkiseb... Fl-aħħar mill-aħħar aħna naħdmu b’mod koordinat. Tajjeb li ngħidu li SportMalta jagħmlu programmi differenti matul is-sena wara l-ħin tal-iskola, u fis-sajf hemm il-famuż programm tas-sajf, li jien infurmat li x’ħin jiftaħ kulħadd ikun irid jirreġistra, li huwa sinjal tajjeb għax ifisser li qed jingħata servizz tajjeb u li t-tfal qegħdin jieħdu pjaċir.

ONOR. ALEX MUSCAT: Fil-fatt is-sena l-oħra applikajt tard u ma nrexxilix indaħħal lil binti.

IS-SUR MATTHEW VELLA:  Fl-aħħar mill-aħħar dik hija l-esperjenza li aħna rridu nagħtu, li meta jattendu għal dawn l-attivitajiet ma jagħmlux dan bilfors imma għax ikunu qed jieħdu pjaċir, ikunu qed jieħdu l-esperjenza, iħossuhom qed jikbru, u jħossuhom iktar persuni ħolistiċi.

ONOR. ALEX MUSCAT: Ħa nerġa’ mmur fuq tal-Kulleġġ San Benedettu. Din l-inizjattiva għamiltuha f’xi sena partikolari, jew fis-snin kollha?

IS-SUR MATTHEW VELLA: Fis-snin tal-primarja, b’enfasi biex aħna... U hawnhekk se nallaċċja inizjattiva oħra, li huwa l-aspett tar-rota, jiġifieri li jkollna tfal li jkunu jafu jsuqu r-rota. Naħseb li dawn huma affarijiet li forsi meta nibdew nitkellmu fuqhom wieħed jeħodhom for granted, però m’għandux ikun hekk. U għalhekk qed inħarsu lejn dan l-aspett. 

ONOR. ALEX MUSCAT: Xtaqt nistaqsik dwar Skola Sport.

IS-SUR MATTHEW VELLA: Skola Sport, li tinsab Pembroke, hija parti mill-compulsory school, u kull sena jidħlu 48 student u studenta fl-ewwel sena, jiġifieri f’year seven.  Dawn jidħlu wara proċess ta’ għażla, li llum huwa ffukat iktar fuq l-aspett ta’ sport, jiġifieri ffukat iktar fuq l-area tal-isport partikolari u mhux futbol biss. Dawn huma tfal ta’ bejn il-11 u s-16-il sena u b’kollox hemm 240 student, li jkollhom tmien lezzjonijiet fil-ġimgħa dwar l-aspett tal-isport u tad-dixxiplini sportivi tagħhom. Hemmhekk hemm investiment ta’ kull sena ta’ €150,000 iffukat fuq dawn l-individwi li qed jaspiraw li jiżviluppaw karriera anke fl-aspett ta’ sport. Tajjeb ngħidu li waħda mill-proposti li qed naħdmu fuqha u qed nesploraw hija dwar meta dawn it-tfal jispiċċaw mill-aspett sekondarja u jkunu sejrin fl-element ta’ post-sekondarju. L-Iskola Sport ilha miftuħa għal numru ta’ snin, u allura l-pass naturali kien li issa nkomplu ninvestu fuq l-aspett ta’ sport u edukazzjoni għax dawn huma individwi li investew ħafna. Meta titkellem magħhom u mal-ġenituri tagħhom issir taf kemm isir investiment kbir, u aħna żgur li rridu nkomplu ninkoraġġixxu dan, u fil-fatt qed naraw investiment sostanzjali għal skola ta’ 240 student. Jien kelli l-okkażjoni mmur diversi drabi f’din l-iskola u rajt lil dawn l-istudenti għaddejjin bil-ġurnata tagħhom mill-aspett akkademiku, imma hemm ukoll l-element sportiv u allura d-dixxiplina sportiva.

IĊ-CHAIRPERSON:  L-Onor. Spiteri Grech.

ONOR. AMANDA SPITERI GRECH: Nixtieq nistaqsi dwar Skola Sport. Naf li jkun hemm waiting list twila għad-dħul f’din l-iskola u xtaqt nistaqsi dwar il-potenzjal għal dawk li verament ikollhom rieda sportiva biex ma nitilfux talenti. Barra minn hekk, Sur Vella, fil-bidu ta’ din il-laqgħa inti tkellimt dwar il-possibilità li jibdew jintużaw binjiet sportivi għall-komunità, xi ħaġa li jien nemmen li hija importanti ħafna. Għandek ħjiel dwar kif se titħaddem u min se jkun jista’ jattendi?

IS-SUR MATTHEW VELLA: Rigward il-waiting list irrid ngħid li din hija xi ħaġa li ħafna ġenituri jkellmuna fuqha. Aħna qed nesploraw mekkaniżmi differenti sabiex naraw li l-ispazju kollu li hemm ikun qed jiġi mmassimizzat, però rridu nżommu f’moħħna li meta għandek ċerti dixxiplini – u din hija xi ħaġa li bħalissa għaddejja wkoll riflessjoni u diskussjoni dwarha – wieħed ma jistax ikollu student wieħed biss. Hemm ċertu sport, bħal team sport, li wieħed ikollu bżonn lil xi ħadd tal-età tiegħu biex ikun jista’ jipprattika u titħarreġ miegħu, għax fl-isport inti titjieb mhux biss fil-ħiliet, imma billi inti tkun qiegħed tipprattika dak l-isport ma’ min huwa tal-età tiegħek, u tal-istess livell tiegħek u aħjar. 

Dwar l-aspett ta’ komunità naħseb li hija xi ħaġa kruċjali ħafna li l-iskejjel inġibuhom ħajjin. Fil-fatt qed naħdmu ma’ diversi kunsilli lokali, u emmnuni meta ngħidilkom li nara ħafna interess kemm mill-kunsill lokali kif ukoll mill-NGOs, mhux biss relatat ma’ sport – u hawnhekk se niddevja ftit mill-isport – għax fl-aħħar mill-aħħar qed nitkellmu fuq il-komunità b’mod sħiħ.  Qed isir ħafna ġid billi, minflok inħallu binjiet magħluqa, naraw li dawn jiġu utilizzati minn NGOs. Xi ħaġa sabiħa wkoll li tara hi li meta jkollok NGOs jew entitajiet differenti li qed jaħdmu fl-istess ħin, jibdew jiġu żviluppati inizjattivi ġodda, u jkun hemm l-element ta’ kordinazzjoni. Teżisti ċerta perċezzjoni li kulħadd bis-silo tiegħu, imma qed naraw istanzi fejn entitajiet qed imorru ‘l bogħod minn dak u qed jaraw l-isport jagħqad mal-element tal-inklużjoni, l-aspett tal-inklużjoni jaqgħad mal-aspett edukattiv ukoll, u kif... Eżempju ċar huwa dak tan-National Litteracy Agency, fejn l-aspett tal-futbol għaqqadnih ma’ studenti li jgħidulna li ma kellhom l-ebda interess li jaqraw, imma għax qraw fuq il-heroes tagħhom mill-aspett sportiv, il-qari ma rawhx iktar bħala xi ħaġa li kellhom diffikultà fiha, u għaldaqstant l-isport serva wkoll biex dawk it-tfal jidħlu u jinkludu lilhom infushom fl-aspett akkamdemiku. 

IĊ-CHAIRPERSON:  L-Onor. Buttigieg.

ONOR. CLAUDETTE BUTTIGIEG: Sur Vella, meta kont qiegħed tispjega fuq il-Kulleġġ San Benedettu semmejt iktar minn darba l-evidenza, id-data, eċċ. Qed nifhem li hemm riċerka wkoll għaddejja marbuta ma’ dan?

IS-SUR MATTHEW VELLA: Iva, u nirringrazzjak tad-domanda għax permezz tagħha nista’ nelabora dwar dan. Aħna mill-ewwel ġurnata ħassejna li meta se nimplimentaw xi ħaġa bħal din, ridna li l-evidenza tigwidana dwar kif u xi jrid isir.  Fil-fatt ġie ppreparat rapport intensiv, ħarġu ħafna punti u involvejna b’mod dirett lill-istudenti għax l-istudenti, kemm fis-settur edukattiv, kif ukoll fl-isport, irridu nisimgħuhom ħafna iktar biex jgħidulna x’inhi r-rilevanza għalihom. Aħna l-adulti xi drabi tiġina t-tendenza li niddeterminaw aħna, imma meta ninvolvu lill-istudenti b’mod iktar ħaj, il-prodott finali jkun ħafna aħjar. U din rajniha fin-National Education Strategy. Għamilna l-easy read version, u tajnihom l-application għax illum lit-tfal trid tagħtihom l-għodda li jieħdu pjaċir biha.  U l-feedback li jagħmillek video u jagħtik id-dettall, eċċ...  L-istess ħaġa adottajniha fejn l-evidenza ggwidatna. 

IĊ-CHAIRPERSON:  L-Onor. Bencini.
[bookmark: _Hlk167000084]
ONOR. GRAHAM BENCINI: Sur Vella, fil-Baġit għas-sena 2021 il-Ministru għall-Finanzi kien wiegħed li SportMalta se tagħmel żewġ investimenti f’żewġ faċilitajiet ġodda, waħda hija s-cycling velodrome, u l-oħra hija r-rowing tank. Fiex waslu dawn il-proġetti, jekk jogħġbok? 

IS-SUR MATTHEW VELLA: Fir-rigward tar-rowing tank naf li kien qed jiġi identifikat is-sit u għaddejja ħidma minn SportMalta, filwaqt fir-rigward tal-velodrome kien ġew identifikati premises li mbagħad irriżulta li ma kenux ideali. Dan it-tip ta’ sport ma nafx daqshekk dettall fuqu, imma huwa sport partikolari ħafna, fejn anke t-tip ta’ speċifikazzjonjiet eċċ., il-location trid tkun partikolari. Naf li fl-ewwel sit kien hemm diffikultà imma għaddejja ħidma biex wieħed jistudja dik is-sitwazzjoni.

ONOR. GRAHAM BENCINI: Hemm xi pjan meta se jitlestew dawn iż-żewġ proġetti?

IS-SUR MATTHEW VELLA: Inkunu nistgħu ngħaddulek l-informazzjoni.

ONOR. GRAHAM BENCINI: Grazzi.

IĊ-CHAIRPERSON: Għandi domanda b’rabta mar-rapport annwali tal-NAO għas-sena 2022 fejn issir riferenza għall-NDSF fejn jidħol sport. X’involviment u x’kuntatt hemm min-naħa tal-Ministeru f’dak li tagħmel l-NDSF?

IS-SUR MATTHEW VELLA: Jekk niftakar sewwa dak ir-rapport kien iffukat fuq il-proġett tal-MFA.

IĊ-CHAIRPERSON: Parti minnu kienet dwar dak il-proġett. Imma x’involviment kien hemm min-naħa tal-Ministeru?

IS-SUR MATTHEW VELLA: Jien semmejt numru ta’ proġetti fejn fihom aħna, fejn ikun hemm bżonn, niffaċilitaw u nagħtu s-sapport tagħna bħala ministeru lil SportMalta flimkien mal-NDSF.  Fir-rigward tal-MFA, din ħadmet b’mod dirett mal-NDSF u allura l-NDSF qed jikkordina mal-MFA.

IĊ-CHAIRPERSON: Jiġifieri bħala ministeru – u qed nagħmel distinzjoni bejn SportMalta u ministeru – ma ndaħalx direttament.

IS-SUR MATTHEW VELLA: Iktar ikun qed joffri s-sapport neċessarju.

IĊ-CHAIRPERSON: Xi tfisser b’sapport?

IS-SUR MATTHEW VELLA: Jiġifieri jekk għaddejjin diskussjonijiet u jkun hemm bżonn li jiffaċilita laqgħat u gwida dwar jekk il-proġett jirriflettix mal-policy. Ikun hemm dak it-tip ta’ sapport.

IĊ-CHAIRPERSON: Imma jkun qed isegwi b’mod attiv, jew inkella jekk issir talba minn  SportMalta?

IS-SUR MATTHEW VELLA: Jien, mas-CEOs tal-entitajiet tiegħi niltaqa’ b’mod regolari għax permezz ta’ dawn il-laqgħat wieħed ikun qed iżomm...

IĊ-CHAIRPERSON: Imma l-punt jitqajjem min-naħa tiegħek, jew jekk iridu huma għandhom id-diskrezzjoni li jiġu fuqek u jistaqsuk?

IS-SUR MATTHEW VELLA: Fil-ministeru jkollna l-viżibilità tal-proġetti, u tkun l-istess entità li tagħtina dik il-viżibilità.

IĊ-CHAIRPERSON: Jiġifieri ssegwu b’mod regolari? 

IS-SUR MATTHEW VELLA: Iva.

IĊ-CHAIRPERSON: Aktar qabel staqsejtek fuq il-gray area ta’ xiex jaqa’ taħt liema ministeru, u inti għedt li tiġu assigned proġetti min-naħa tal-Implimentation Division tal-OPM, imbagħad intom, bħala ministeru, taħdmu fuqhom. Ġieli kien hemm drabi fejn il-Ministeru tal-Iisport... Pereżempju, l-ewwel għedtilna li ssir taf b’ċerti proġetti mhux permezz tal-formal channel, imma permezz tal-midja u mezzi oħra. Ġieli ssir xi talba min-naħa tal-ministeru responsabbli mill-isport fejn tgħidu isma’ aħna m’għandniex involviment hemmhekk? Ġieli saret din it-tip ta’ komunikazzjoni?

IS-SUR MATTHEW VELLA: Ħa nżid ftit mal-argument. Fejn qed nitkellmu fuq proġett kapitali – għax hawnhekk qed nitkellmu fuq proġetti daqsxejn ta’ natura differenti – li jiswa €7 miljun, u fejn qed nitkellmu fuq proġett ta’ kunsill lokali bħal, pereżempju, outdoor gym...

IĊ-CHAIRPERSON: Jew tal-pixxina t’Għawdex.

IS-SUR MATTHEW VELLA: Li huma żewġ proġetti ta’ natura totalment differenti. Jekk ikun hemm ministeri li ovvjament jitolbu s-sapport tagħna għal, pereżempju, xi tip ta’ avveniment, aħna nkunu dejjem minn ta’ quddiem li noffru dak it-tip ta’ sapport. Bl-amment ma nistax niftakar istanzi simili, imma żgur li jekk ikun hemm bżonn xi forma ta’ għajnuna mill-aspett ta’ sport, il-ministeru dejjem lest li joffri dan.

IĊ-CHAIRPERSON: Però intom qatt ħadtu sehem attiv biex tistaqsu fiex ikun wasal proġett?

IS-SUR MATTHEW VELLA: Għalhekk għedt li m’iniex qed niftakar istanzi partikolari... 

IĊ-CHAIRPERSON: Pereżempju tal-pixxina t’Għawdex li ssemmiet aktar qabel. Taf li qed issir pixxina f’Għawdex?

IS-SUR MATTHEW VELLA: Iva, naf li qiegħda ssir, u kif diġà spjegajt, naf li dan il-proġett qiegħed assenjat għand ministeru ieħor, li jien m’għandix dik il-viżibilità imma...

IĊ-CHAIRPERSON: Jiġifieri inti taf li hemm ministeru ieħor li qed jonfoq fuq l-isport. Min-naħa tagħkom, bħala Ministeru responsabbli għall-isport tistaqsu jekk ikunx hemm bżonn li tgħinuhom f’xi ħaġa jew jekk ikunx hemm bżonn kordinazzjoni f’xi ħaġa? Jew inkella tgħidu li la ma ġiex assigned lilkom allura ma taqax taħt il-kappa tagħkom?

IS-SUR MATTHEW VELLA: Jekk se jinqala’ l-bżonn żgur li l-bibien tagħna huma miftuħin. F’dan il-każ jien qatt ma ġejt infurmat li kien hemm bżonn xi forma ta’ għajnuna, u ċert illi kieku ntalbet dik l-għajnuna, konna noffrulhom...

IĊ-CHAIRPERSON: Imma talba attiva min-naħa tagħkom ma ssirx la ma ġietx assigned lilkom.

IS-SUR MATTHEW VELLA: F’dan il-każ, safejn jien infurmat għax ma saritx fi żmieni...

IĊ-CHAIRPERSON: Insa dan il-każ partikolari.  Fuq każijiet oħrajn, kien hemm xi darba kemm ilek fil-kariga ta’ Segretarju Permanenti...

IS-SUR MATTHEW VELLA: Qatt ma nqalgħet l-istanza fejn ikun għaddej proġett u kelli nintervjeni jien.

IĊ-CHAIRPERSON:  L-Onor. Muscat.

ONOR. ALEX MUSCAT: Ħa mmur lura fuq ix-xogħol tagħkom ta’ ministeru fejn jirrigwarda l-isport. Inti semmejt scholarships. Dawk intom jew SportMalta tagħtuhom?

IS-SUR MATTHEW VELLA: Aħna, bħala Ministeru għall-Edukazzjoni, responsabbli minn numru ta’ scholarships differenti, u fost oħrajn hemm scholarships iddedikati lill-isport. U hemm żewġ tipi ta’ scholarships bħal dawn; hemm dawk l-iskemi li nsejħulhom l-ispeċjalizzazzjoni fl-isport, li huma għall-coaches, atleti, eċċ., li jkunu qed jispeċjalizzaw, u hemm l-iskema għal kwalifika professjonali u vokazzjonali għall-persuni li jkunu jridu jispeċjalizzaw aktar, jidħlu b’mod akkademiku f’iktar dettall, u allura jkunu qegħdin jagħmlu dan permezz ta’ investiment fihom infushom mill-aspett ta’ taħriġ, ta’ diploma, degree, u anke masters. Fl-aħħar għaxar snin rajna li dawn l-iskemi għenu 60 atleta u 134 student fl-aspett akkademiku. Għal dan hemm line item speċifiku, li huwa parti minn dik in-nefqa li jien semmejt iktar kmieni f’din il-laqgħa. Hemmhekk naraw li kull sena jkunu allokati €200,000 sabiex inkunu nistgħu nagħtu valur lill-isport u li permezz ta’ dawn il-boroż ta’ studju nkunu qed ngħinu lill-atleti, lill-coaches, u lill-istudenti li jkunu jridu jispeċjalizzaw f’oqsma differenti.

ONOR. ALEX MUSCAT: Qed nifhem li dawn il-boroż ta’ studju jistgħu jittieħdu kemm għal Malta kif ukoll għal barra minn Malta.

IS-SUR MATTHEW VELLA: Iva, hekk hu. Fil-fatt hemm bord li jagħmel l-adjudication u jagħmel il-calls, imbagħad hemm it-taqsima tagħna li tkun qed tagħmel il-moniteraġġ sabiex tara li verament dak il-kors ikun qiegħed isir, u li dawk il-flus li kienu allokati, il-pajjiż u l-istudent ikun qed jieħu l-valur tagħhom.

ONOR. ALEX MUSCAT: Il-vot tal-Malta Olympic Committee (MOC) u dak tal-ispecial olympics jaqgħu taħt il-Ministeru tiegħek?

IS-SUR MATTHEW VELLA: Bħala MOC, aħna bħala Ministeru, imma b’mod iktar iffukat SportMalta – u fil-fatt din ir-relazzjoni hija mniżżla b’mod ċar anke fl-istess policy li semmejt fil-bidu – għandna relazzjoni tajba ħafna magħhom. Jien infurmat li SportMalta jaħdmu id f’id magħhom. Fil-fatt il-logħob tal-pajjiżi ż-żgħar kienu eżempju ta’ ħidma kordinata, mill-aspett ta’ preparazzjoni u tħejjija fejn daħal l-NDSF fund, mill-aspett ta’ preparazzjoni teknika, jiġifieri l-atleti, it-tip ta’ taħriġ u t-tip ta’ investiment, u mill-aspett ta’ organizzazzjoni. Jien qsamt dan fi tliet aspetti: li nġabu l-flus, li dawk il-flus verament issarfu u waslu għand l-atleti, u l-preparazzjoni organizzattiva ta’ dak l-avveniment. Mir-riżultat miksub ħareġ ċar li meta inti tinvesti dirett fit-taħriġ tal-atleti, fl-aspett professjonali, wieħed ikun jista’ jaqta’ l-frott. Hawnhekk qed nitkellmu wkoll fejn tidħol l-istess policy l-aspett ta’ elite atheletes, eċċ., li hija parti oħra li qiegħda tiġi implimentata. 

Fejn jidħol MOC, jien infurmat li SportMalta jaħdmu kontinwament id f’id mal-MOC, u hemm relazzjoni tajba ħafna bejn dawn iż-żewġ entitajiet, li għandhom rwoli differenti, imma li fl-aħħar mill-aħħar jaħdmu biex ikunu jistgħu jtejbu l-isport f’pajjiżna. L-MOC għandha rwol kruċjali, aħna nagħtuhom is-sapport neċessarju, u SportMalta wkoll tagħti s-sapport tagħha biex jiġi żgurat li l-attivitajiet u r-responsabilitajiet tal-MOC qed jiġu implimentati.

IĊ-CHAIRPERSON: Ħa nieħdok lura għal meta semmejt il-proġetti kapitali. Min-naħa ta’ ministeru, titolbu xi forma ta’ maintainance report, jew condition report fuq il-proġetti u l-infiq li jsir?

IS-SUR MATTHEW VELLA: Aħna, bħala ministeru ddelegajna din l-attività lil SportMalta. Tajjeb ngħidu li dan kollu joħroġ b’mod ċar mill-istess politika. Fl-istess sport policy hemm ċar li l-ministeru żamm l-element ta’ policy, filwaqt li l-arm amministrattiva, l-operat u l-proġetti kapitali jkunu qed isiru min-naħa ta’ SportMalta. Inżid ngħid li fejn jidħlu l-proċeduri stabbiliti fejn il-ministeru jkun qed isegwi, ikunu qed jiġu implimentati skont il-bżonn u n-neċessità. 

[bookmark: _Hlk166999288]IĊ-CHAIRPERSON: Meta konna qed nitkellmu fuq il-“Be Active” s-Sa Mercieca semmiet statistika tal-Eurobarometer. Dik l-istatistika hija marbuta direttament mal-“Be Active” biss?

IS-SA ROSE MARIE MERCIECA: Jien għaqqadthom flimkien għax it-tnejn saru fl-istess żmien, u r-riżultati tal-inizjattiva “Be Active” jistgħu jkunu riflessi wkoll fil-Eurobarometer. Però mhijiex l-unika inizjattiva għalfejn dawk in-numri tjiebu, għax hemm inizjattivi oħrajn. 

IĊ-CHAIRPERSON: Imma statistika dwar “Be Active” per se hemm jew le?

[bookmark: _Hlk166999258]IS-SA ROSE MARIE MERCIECA: Kull sena aħna nibagħtu rapport lill-Unjoni Ewropea, u huma joħorġu r-riżultati tagħhom.

IĊ-CHAIRPERSON: Mela fil-kas nitlob li dawk ir-rapporti, dejjem tal-aħħar ħames snin, jintbagħtu lil dan il-Kumitat.

Hawn iktar domandi? (Onor. Membri: Le) Nirringrazzjakom talli ġejtu. Tisimgħu mingħandna sabiex tirrispondu għal dawk id-domandi li saru u ma stajtux tagħtu r-risposta tagħhom illum u anke dwar id-dokumenti li ġejtu mitluba tibagħtu. 

Aħna se naġġornaw għal nhar it-Tlieta 21 ta’ Mejju 2024 fis-2.00 p.m. meta se jkunu qegħdin jiġu mistiedna ċ-Chairman u s-CEO ta’ SportMalta.  Nirringrazzjakom.

Fl-3.58 p.m. il-Kumitat aġġorna.
